
 Twasàkidilaayi, wa manza tèntè. Tùshaalààyi biimànyìne
kuulu katancì kakesè cyanàànà mpindyewu patùdì

twinyika mitù yètù bwà disambila apa. Nènku patùcìdì nè
mitù yètù miinyika apa, nè myoyi yètù, ndi ndìkonka nè
mbanganyì mwab’ewu bàdì nè dilòmba kampàndà, bàdì
bafwànyìne kudìmanyisha kùdì Nzambì mu kwela kwà byanza
byènù muulu? Nènku dîbà adi mpindyewu lamààyi ànu dilòmbà
dyènù adi patùdì tusambila apa.
2 Taatù wa mu Dyulu, tudi nè disànkà dyàbûngì bikolè dilòòlò
edi bwà bwalu ebu, bwà mûngà musangu wutùdìku mwà kulwa
Kûdì, nè kwikala nè ditwìshiibwa edi dyà nè citùdì tulòmba tudi
tupeta, bu twêtù mwà kwitabuuja nè tudi tupeta citùdì tulòmba
aci. Nènkumpindyewu, Mukalenge, kwàcishàku bupidyà bwètù,
bwà twamònakù mwà kwikala bakùmbàne dilòòlò edi bwà
kupeta bintu bitùdì tulòmba ebi. Byanza byànyì, nè byanza
byàbò, mbyela muulu. Nènku tudi tulòmba, Taatù, kÛdì Wêwè
udi umvwa bintu bitùdì tukèngela. Fìlakù, byôbì abi, kutùdì,
Mukalenge, dilòòlò edi. Tudi tulòmba bwà dikànkamika, bwà nè
patùdì mu dîbà dinène dyà dikènga ditùdì tusanganyiibwa edi,
kùdì…nè buloba mu ngiikàdìlù udibù busanganyiibwamù, bìdi
bìtùkèngela dikwàcisha Dyèbè ditàmbe cijila adi, Mukalenge.
Nènku tudi tulòmba bwà Wêwè kutùkànkamikakù ku Dîyì
Dyèbè, bwà twamòna mwà kumanya mùvwàbi bìkèngela bwà
twêtù kudìtwàla, ànu kumpàlà menemene kwà Dilwa dyà
Mukalenge Yesù. Enzàku nànku, Taatù. Tudi tulòmba nùnku mu
Dînà dyà Yesù. Amen.

Nudi mwà kusòmbaayi.
3 Ndi nè disànkà dyàbûngì dyà kwikala baalùkìle cyàkàbìdì
dilòòlò edi, nè kwakula cyàkàbìdì bwà Mukalenge wetù
wa ngâsà mutàmbe. Mbîmpè be bwà kwikala baalùkìle
cyàkàbìdì mu Lane Tech emu. Eci cìdi ànu bu dyalukila
dyà kumbèlu; nkààdi mulwè mwab’ewu misangu yàbûngì be.
Nènku mpindyewu ndi mmòna nè mbapetè mìshwâlà yàbûngì
mwab’ewu yìkaadì mitèèka kumpàlà eku bwà kuyìsambidila.
Nènku mpindyewu, makèèlèlà dilòòlò, tuvwa nè cyà, tuvwa
bakànge masangisha ètù à ciibidilu à dyondopa awu, kwangata
kwà twartà twêtù nè bikwàbò, bwà kwikala nè masangisha
pàbìdì. Nudi numòna, cìdi bu cìdì cìkulubakaja, bwà kwikala
nè—disangisha pàbìdì. Nènku mpindyewu netwìkalè cyà
bushùwà mwà kusambidila mìshwâlà eyi dilòòlò edi, nè
dyeyemena dyà nè Mukalenge neàfikishe muntu nè muntu yônsò
wa kunùdì, ku diitabuuja bwà nwâpeta cinùdì balòmbe mu
malòmba aa aci.

4 Ncyà bushùwà nè Mwanèètù Mel Johnson neàtùpangìkè
mààlabà, nè ngimbìlù mulenga awu. Ncyà bushùwà nè ndi
ngànyisha dîyì dilenga dìdì Mukalenge mumupèèshe adi.
5 Nènku mpindyewu, mààlabà, nwênù beenyi kaaba aka,
nêngàmbilè beena mu tabernacle, kùdi…Ndi nè bàmwè
balundà kaaba aka bàà ku Jeffersonville. Ndi ngèèla meeji nè
ku èkèleezìyà wa Filàdèlèfìyà, Mwanèètù Mead, mwanèètù awu,
ngèèla meeji nè bàdi nè disangisha kuntwaku. Nènku ncyêna
mumanyè ní udi, udi nè disangisha anyì? Kùdi disangisha.
Wêwè, ndîbà kaayì? [Mwanèètù wa balùme kampàndà ùdi
wàmba nè: “Dikùmi nè ùmwè.”—Muf.] Pa dîbà dikùmi nè
dìmwè jaajaaja, nekwìkalè disangisha kuntwaku. Nènku ndi
ncinka nè nêngààlukilè lwà pa dîbà ùmwè nè tusunsa makùmi
àsàtù, anyì yìbìdì, bu…Ìsàtù, bìkèngela ngììkalè—ngììkalè pa
dîbà ìsàtù, pa dîbà ìsàtù jaajaaja, nè—nè pashììshe pa dîbà
mwandamutekète cyàkàbìdì mààlabà dilòòlò. Pa nànku ncyà
bushùwà nè tudi baswè kunùbììkila nè disànkà dyônsò bwà
kulwa mu masangisha, panwìkalà kanùyì nè disangisha mu
èkèleezìyà wenù sungasunga to.
6 Ncyà bushùwà nè katwèna mwà kuswa bwà kunùpulumuna
kule nè kaaba kèènù sungasunga kàà mudimu to, bwalu aci
kî kiipàcìlà kèètù. Mbwà kuteeta kubakula, nangananga, aba
bàdì kabàyì basùngìdììbwe. Aba bàdì kabàyì nèNyumàMwîmpè
abu, nè biikàle—biikàle cyà bushùwà nwitabuuja nè nudi Nendè
dijinga, nè pashììshe tudi kaaba aka mbwà kunùkwàcisha.
Pashììshe babèèdì nè beena ntàtu, mòna’s, tudi kaaba aka
mbwà kubàsambidila, bàà mu maèkèleezìyà ônsò. Nènku nudi
nwalukila ku èkèleezìyà wenù, nànsha nwênù nufùmina penyì.
Wêwè mupetè Nyumà Mwîmpè, anyì mwondòpììbwe, alùkìlà
nè bujaadiki, ambìlà bakwàbò. Nànsha èkèleezìyà wenù kàyì
ùcììtabuuja to, nda ànu kuya. Nwamònu anyì? Pààbì, mbipeepèle
bwà kulekela Bukênkè bwèbè bùkenka mwaba wùdì Bukênkè
bwà—bwàbûngì awu, kàdi tudi baswè bwà Bukênkè bùkenkeshè
mwaba wùdì kawùyì Bukênkè to. Ke pàdìbu bùfìla bwenzeji
bwàbù bwà butàmbe bwîmpè.
7 Nènku…(Twasàkidila, Mwanèètù Vayle.) [Mwanèètù Vayle
ùdi ùjaalamija cikòlokolo, wàmba nè: “Shààla kuulu mùshindù
ewu, bìkèngela tùcìtàngìlè.”—Muf.] Mwanèètù Vayle ùvwa wèla
meeji nè kabàvwa mwà kuumvwa to. Mbitàmbe bwîmpè nànku
anyì? Èè, mbîmpè, abi mbîmpè’s.
8 Mpindyewu, dilòòlò edi, kakùyì disangisha dyà dyondopa
to, ngèèla meeji, bìvwa bìkèngela bwà mêmè kupàtukakù
kumpàlà kwà dîbà ndambùdilòòlò edi. Ndi—ndi ngàmba, dilòòlò
dyônsò nè: “Nênteetè bwà kunùpàtula lwà pa dîbà citèèmà nè
tusunsa makùmi àsàtù.” Nènku tukààdi ànu bu pa diinè dîbà
adi mpindyewu, nànku awu, dîbà citèèmà jaajaaja, nkushààle
tusunsa tutwè ku tùtaanu. Nènku pashììshe pangàmbà kujikija,
nè kàbìdì ndi munùlamè mu dìndà emu mêbà bu àbìdì,

ndi nnwàmbila’s, nenwìkale pàmwǎpa bacyòke nè biikàle nè
disànkà pangùùmuka mu cimenga mààlabà dilòòlò. Kàdi ndi
njinga nè mvwakù ànu mwà kudyàluja ku miyiikì yà tusunsa
makùmi àbìdì ayi. Kàdi ndi ànu nè cyà kutùngunuka nè
kwakula too nè pândì ncyôka, nè ndi mumanyè nè pa dîbà adi
nukààdi bazengèle. Pa nànku ncyêna ànu njikijakù to; ndi ànu
ngììmanyika nè mpìngana, ngììkisha katancì.
9 Mpindyewu, dilòòlò edi, ndi muswè nùbuululè mu Bibles
yènù, mu Yeshààyì, Mukàndà wà Yeshààyì, nshapìtà mwi—mwi6
wa Yeshààyì. Nènku mpindyewu kumpàlà kwà twêtù kubala,
tudi baswè kulòmba Nzambì bwà àbeneshèku Dîyì Dyèndè nè
bwà—bwà kuDìvwija dilelèlà kutùdì, patùdì twinyika mitù yètù
katancì kakesè cyanàànà apa. Èè, netùbalè Dîyì dyàmbedi, nè
pashììshe tèèlejààyi nè ntèmà mpindyewu patùdì tubala apa.

Mu cidimu cyàkafwà mfùmù Uzìyà mvwa…
Ngâkamòna kàbìdì Mukalenge musòmbe pa nkwasa wa
butùmbi, mutùmbùke nè mubàndìshììbwe, nè cizemba
cyà mùzàbì wèndè cìvwa cyûje ntempèlu.
Nè kuulu kwèndè kùvwa kwimàne baselèfìmà: yônsò

wa kùdìbo ùvwa nè mapwâpwà àsambòmbò; nè àbìdì
ùvwamubwikìle kwîsù, nènku nè àbìdì ùvwamubwikìle
makàsà, nènku nè àbìdì ùvwa ùbùùka naawù.
Nè umwe ùvwa wèla mukwèndè lubìlà, wàmba nè:

Wa cijila, wa cijila, wa cijila, m’MUKALENGE Nzambì wa
bilwilu: buloba bujimà mbûle tèntè nè butùmbì bwèndè.
Nè makunji à ciibi àvwa ànyunga ku dîyì dyà ewu

uvwa wela lubìlà awu, nè nzùbu wàkuula tèntè nè
mwîshì.
Pashììshe mêmè kwamba nè: Dyàkabì dyànyì!

bwalu kwànyì nkujikè; bwalu ndi muntu wa mishìkù
mibììpe, nè ndi musòmbèle munkacì mwà bantu bàà
mishìkù mibììpe, bwalu mêsù àànyì mmamòne Mfùmù,
MUKALENGE wa bilwilu.
Pashììshe umwe wa ku baselèfìmà kubùùkayè kûndì,

mwikàle nè dikàlà mu cyanza, dìvwàye mwangàte nè
lukwàtù pa cyoshelu:
Nè wàkadìtèèka pa mishìkù yànyì, nè kwamba nè:

Mòna, eci nyěwù cyǎlengì mishìkù yèbè: nè bubì bwèbè
bǔmùshììbù, nè mpèkaatù webè wǎkezùdììbù.
Mêmè kuumvwa kàbìdì dîyì dyà Mukalenge, dyàmba

nè: Nganyì ungààtùmà, nè nganyì wâya kaaba kèètù?
Pashììshe mêmè kwamba nè: Mmêmè ewu; ntùmaaku.

10 Tùsambilààyi. Mukalenge Yesù, katwèna bakùmbàne bwà
kudìtwa mu cyena-bwalu cyà citàmbe kwikala cyà ngâsà eci to,
dilòòlò edi, kàdi tudi tulòmba dikwàcisha Dyèbè mpindyewu,
Mukalenge, kabìyì bwà kiipàcìlà kakwàbò nànsha kàmwè to ànu

bwà—bwà Èvànjeelìyò wàmònamwà kuyiishiibwa cyàkàbìdì mu
cimenga cyà Chicago. Enzàku nànku, Mukalenge. Nènku swâkù
bwà—bwà bwenzeji bwìkalè bwenzeji bwà kashidi. Enzàku
nànku. Tudi tulòmba nùnku mu Dînà dyà Yesù. Amen.
11 Mpindyewu ndi muswè kwangacila cyena-bwalu ku cyôcì
eci, cyà nè: Bwenzeji. Nudi bamanyè’s, kùdi cintu kampàndà
cyà nè tudi, twêtù, citùdì twenza, tudi nè bwenzeji pa muntu
mukwàbò ku citùdì twenza, mùshindù wutùdì twenza maalu,
mùshindù wutùdì twakula, mùshindù wutùdì nè nsòmbelu. Nè
byônsò bitùdì twenza, tudi nè bwenzeji pa muntu mukwàbò.
12 Nènku mpindyewu, nudi bamanyè’s, bantu bààbûngì kabàtu
bàya mu èkèleezìyà to. Bàdi bàmba…Èè, bàdi nè mmwènenu
mubì wa èkèleezìyà. Bàdi bèèla meeji nè ba—bakàjì kuntu
kwàka bàdì—bàdì baloji, nè ba—balùme bàdi—bàdi badémons
bàà nkanzu mifììke, nè bàdi ànu nè mmwènenu mubì bwà bwalu
abu. Kàdi ndi nnwàmbila cìdìbo bènza bushùwà, nebàtangilè
nsòmbelu wenù bwà kumòna cinùdì nwenza. Ngèèla meeji nè
ùvwa m’Pôlò wâkamba nè: “Tudi mikàndà mifùndilangana yà
Nzambì, yìdìbo bàbala kùdì bantu bônsò.” Paùdì mu mùsèèsù,
nè paùdì ku mudimu wèbè, nè kwônsò kûdì usanganyiibwa aku,
muntu kampàndà mmukutàngìle.
13 Nè nangànangà paanyimà pàà wêwè mumanè kwamba nè
mujìkùle patòòke nè udi mwenaKilistò, nebììkale mwà kutàmba
kukutàngila bikolè dîbà adi, nènku aci’s cìdi cìfila bwenzeji
kampàndà kùdì—kùdì bantu bàdì bakunyùngùlùke abu. Nènku
bìvwa bìkèngela bwà twêtù kutàbaleela citùdì twenza. Bwalu,
twêtù batwàle bwenzeji bubì, dîbà adi tudi tutwàla bundù, kî
nnangànangà pa twêtù biinè to, kàdi pa citùdì twamba nè ke
citùdì aci: beena Kilistò. Tudi tutwàla bundu pa Kilistò. Nènku
muntu nànsha umwe, bu twêtù mwà kwela meeji, kwênàku
mufwànyìne kujinga bwà kutwàla bundù pa Kilistò to. Kàdi
cyenzedi cibì, mu cikondo cibì, bulelèlà necìtwalè mmwènekelu
mubì kùdì muntu udi munkacì mwà kukutàngila. Nè muntu
yônsò mmutàngila, paùdì ujìkula mûdì mwena Kilistò apu.
14 Mpindyewu cyena-bwalu citùdì twakulapù dilòòlò edi eci,
cyà bwenzeji, cìdi cyàlukila, dìleesònà dilelèlà dyà cyôcì
aci, nwênù baswè bwà—bwà kucìbala, nenùcìsangànè mu
Kulondolola Mwibîdì, nshapìtà wa 26. Cìvwa mwoyi wà Uzìyà
ewu, mfùmù ewu.
15 Mpindyewu, mfùmù Uzìyà awu ùvwa mwânà wa balùme
mulami wa mìkòòkò. Ùvwa nsongààlùme, uvwa, mwânà wa
balùme wa mfùmù, nè uvwa munangè kuya mu mpàta.
Yêyè—yêyè ùvwa munangè bi—bisuku nè yêyè ùvwa mulami
wa bimunà. Nè ùvwa kàbìdì munangè madimi à mvinyò,
ùvwa munangè kumòna bintu bìkola. Nènku nsongààlùme
ewu wàkakoleshiibwa mu bwenzeji bwîmpè bwà menemene.
Àmazìyà, tatwěndè, ùvwa muntu munène, mu matùkù èndè à

ndekeelu wàkadìlekelela ndambù, nè kubàkula yìmwè nzambì
yà mu ditùnga dikwàbò, kè Mukalenge kumuumusha dîbà adi
pa buloba. Kàdi nsongààlùmè ewu ùvwa nè bwenzeji bwîmpè,
bwalu mamwěndè ùvwa mwânà wa bakàjì wa Yèlusàlèmà,
tatwěndè mwena kwitabuuja, nènku ki bwà cinyì nsongààlùme
awu—awu ùvwa mukolèshììbwe nè bwenzeji bwîmpè.
16 Nènku aci’s ke mùshindù mwîmpè wà kukolesha mwânà, mu
mùshindù ùvwàbi bìkèngela bwà kulondayè. Kàdi nudi bamanyè
mùdì bwalu anyì? Bânà bèèbè balela ke àmwè à ku mêsù àdì
àtàmba kukutàngila. Bàdi bàtàngila cyûdì wenza. Nènku cyônsò
cyûdì wenza aci, bàdi bàkutentula, bwalu udi utèèka cileejilu
kumpàlà kwàbò, ku cyûdì wenza aci.
17 Cìdi cìmvùlwija. Mùnwemu emu ànu àbìdì àdì panshì
aa, mvwa nsanganyiibwa mu disangisha dyà Beena Kantu-
ku-byanza bàà Èvànjeelìyò mu Kaabujimà, mu Los Angeles
mwàmwa. Nè Mwanèètù Oral Roberts ùvwa mwambè dîyì
kampàndà pa bìdì bìtàngilà cintu kampàndà mu mulongo ewu,
nè kundòmbabò bwàmêmèkujuuka nè kwamba cintu kampàndà
pa bwalu abu, pa bìdì bìtàngilà bwenzeji. Mêmè kwamba nè:
18 Cìdi cìmvùlwija bwalu bulonda bûmvwà mubalè musangu
kampàndà, mwabawùvwàmu—muntumupàtùke, mumulààdilu
wà Nòël, munkacì mwà kutwàdila beena mutumba màtàpishì,
beena mudimu nendè, beena mutumba. Nènku musangu wônsò,
pàvwàye ùya ku mwaba kampàndà, ùvwa—ùvwa ùnwà twalà.
Ùvwa ùya ku nzùbu uvwa ulonda awu, ne ùvwa ùnwa twalà.
Nènku pààkambàye kwabanya màtàpishi èndè—èndè ônsò awu,
nèmakwàbò àvwàyemukùngwìje, mu dyalukila kudyàmbidilayè
nè ùvwa mwà kukòsolwela mu lupangu lwalàbàlè lwà micì. Nè
kùvwa kulòke mushikì wà nêjè wìpacila ku byâlà bìnaayi anyì
bìsambòmbò. Ke kudìsanganayè, kàyi mwà kwenda mwolòlòke
to, ùvwa wènda ùtètuka eku nè eku bwalu ùvwa mwikalè
mwenzèjììbwe kùdì maluvu aa.
19 Yêyè kumòna, paanyimà pèndè apu pàvwa pènda pàlwà,
kàyì ùkùmbana bwà kushààla pàmwè nendè to, mwanèndè
mukesèwa balùmewa kanyìkanyì, wa bidimumwandamutekète;
kàdi ùvwa munkacì mwà kwela bidya binène, nè kudìshìnda,
nè ùtènkankana ùtwa eku nè eku. Ki kwindilayè too nè
pààkamupeta mwânà mukesè wa kambodyoto awu, kwambayè
nè: “Cyûdì wendela mùshindù awu ncinyì, mwanàànyì wa
balùme?”

Yêyè nè: “Papa, ndi nteeta bwà kwela bidya mu bidya byèbè
amu.”
20 Mpindyewu nudi numòna nè aci ncitàmbe ànu nè—nè
cileejilu cyanàànà, bwalu mbulelèlà, nè, bânà bèènù balela, nudi
nubàsebela njila wa kulonda.
21 Nènku pììkalè beena Àmèrikè bèètù aba bàleeja cilejilu leelù
ewu, kumpàlà kwà bânà bèètù balela, bwà kunwà mfwankà,

bakàjì nè balùme, bànwà maalà, nè bànàya twartà mu nzùbu,
nè—nè mibèlà, mbantu bàà—bàà mùshindù kaayì batwìkalà
naabòmu cisà cìdì cìlondà cììkalà nè cyà kulwa aci, anyì lukòngò
lùlwalwà’s, èyowà, lwìkalà nè cyà kulwa? Necììkale mushikì
wà beena mitù minyùngùlùke. Nènku’s ncîndì ndyàmbidila
nè buloba bujimà bùdi ànu bu mu ngiikàdìlù awu patùdì
twakulangana apa. Dîbà adi pììkalà cisà eci, anyì lukòngo
elu, èyowà’s we, lwikàle mùshindù ewu, ncinyì cyàpàtulà lùdì
lùlondà alu? Pashììshe kwôkù mwà kwikala lukwàbò, mòna’s,
bukwàbantu bwônsò nkòòng, bwôbù butùngùnùke mùyaayàbu
emu, nebùjike, bwônsò mu kaabujimà, bwalu tudi munkacì mwà
kudìshipa nè tupèèsha bakwàbò bileejilu.
22 Nènku nànsha beena Kilistò leelù ewu, bàdì bàmba mùdìbo
beena Kilistò abu, kàdi bànwa mfwankà nè maalà, nè—
nè bììbila, nè bàsanganyibwa beena maalu à mufindifindi.
Patùdì…Mòna’s, kabyèna bìkèmesha to mùdì bwena Kilistò
busanganyiibwa kwînshì kwàbù kwà menemene patùdì
twakulangana apa. Mbwenzeji bùdì bantu bàà mu èkèleezìyà
ba—batèèke pa bantu bàdì kabàyì banji kwakidila Kilistò. Bantu
mbaswè kushààla bakwàte ku bujaadiki bwàbò nè pashììshe
kwikala nè nsòmbelu wa mùshindù wônsò ùdìbo baswè awu.
23 Kàdi’s ke bwà cinyì Nyumà Mwîmpè ùdi ànu dyenzejiibwa
dyà—dyà mushinga mukolè mu ditùkù edi, bwalu Yêyè ke Ewu
udi nè mwoyi mu nsombelu webè. Kwêna wikalangana nè mwoyi
mu nsòmbelu webè wêwè mwinè to. N’Kilistò munda mwèbè,
dîbà adi, paanyimà pàà wêwè mumanè kupeta Nyumà Mwîmpè.
Nènku, nènku Yêyè kàyì nè bukòòkeshi mu nsòmbelu webè to,
dîbà adi vùlukà ànu nè, kwêna mupetè Nyumà Mwîmpè to.
Bwalu, pììkalàYe munda mwèbè, Yêyè neìkalè nè mwoyi Wèndè
Yêyè mwinè. Wêwè kwêna kàbìdì webè wêwè mwinè to. “Udi
mufwè, nè mwoyi wèbè mmusokoka mu Nzambì, kupicila ku
Kilistò, nè mutwìbwe cìtampì kùdì Nyumà Mwîmpè.” Pa nànku
kakwèna mùshindù nànsha mukesè wà wêwè kwikalakù wêwè
mwinè kàbìdì, cyûvwà aci to.
24 Mpindyewu, nsongààlùmè wa citende ewu, tudi tujandula
nè, yêyè, mwikàle nè muledi mwîmpè, wa difwànà dyà Nzambì
ewu nè mulongesha, cìdi…Pààkafwà tatwěndè, pàcìvwàye ànu
nè bidimu dikùmi nè bìsambòmbò, ke bantu kumwangatabò nè
kumuvwija mfùmù. Nè wàkabànda pa nkwasa wa butùmbi wa
bumfùmù pàcìvwàye ànu nè bidimu dikùmi nè bìsambòmbò.
Nènku nwênù mwà kubala maalu à mu nsòmbelu wendè,
yêyè kààkapeta bwenzeji kùdì cìdììdì cyà ditùnga dyèndè to.
Yêyè—yêyè kààkangata mmwènenu wa mwasàkànaayi awu to.
“Wàkakèba Nzambì,” mùdì Bible mwâmbè.
25 Mpindyewu, aci’s, ke cyàkamuvwijà cileejilu cinènè
menemene kùdì mupròfetà wa citende ewu, musangu
wùmwèwùmwè awu, Yeshààyì. Yeshààyì mupròfetà ùvwa
nè mwoyi mu matùkù à mfùmù Uzìyà. Nènku bùbìdì bwàbò



BWENZEJI 7

biikàle bansòngà pàmwè, mupròfetà nè mfùmù, bàvwa balundà
bàà katàpula katèèka. Nè Yeshààyì ùvwa ùsòmbela mu nzùbu
wa bukalenge, nè wàkeeyemena dibòkò dyà—dyà mfùmù awu.
Nènku tudi tujandula nè bwenzeji bwà nsongààlùmè wa citende
ewu bwàkafìla bwenzeji kùdì Yeshààyì. Wàkalwa cilòbò bwà—
bwà Yeshààyì, bwalu (yêyè ùvwa) yêyè kààkasunguluja bantu
to, yêyè kààkalekelakù cintu nànsha cìmwè cimutànkakaja eku
nè eku to. Yêyè ùvwa mupàngàdìke bwà kusadila Nzambì, nè
kusadila Nzambì nkààyendè. Nènku awu’s mmuntu mwîmpè wa
kwangata cileejilu cyèndè. Kùdì…
26 Nènku tudi tusangana nè yêyè kààkapungishanganakù nè
bukwà bampàngaanù bwônsò ebu to, bukwà bampàngaanù
abu; paanyimà pàà bôbò bamanè kumumòna wìbaka bukalenge
bwèndè bunène bikolè, nè Nzambì ùvwa nendè nè ùmubènesha.
27 Nè Nzambì neàbeneshè muntu kanà yônsò wîkala mwà
kushààla nèDîyì Dyèndè awu.Mpindyewu,mbwena kwamba nè,
Nzambì mmwenzèjììbwe bwà kwenza cyôcì aci, bwà kubènesha
muntu kanà yônsò wîkala mwà kushààla nè Dîyì dyà Nzambì
awu.

Mpindyewu tudi tumòna nè Yeshààyì ùvwa muswè
menemene mfùmù ewu.
28 Nè pashììshe bukalenge bwà mfùmù kwalabalabù. Ngèèla
meeji nè yêyè nguvwamulondele Solòmò,mu bukalenge bwèndè,
bwalu bwenzeji bwèndè bwàkaya too nè mu Èjiipìtù.
29 Cìvwa dikwàcisha dinène bwà Yeshààyì, mupròfetà wa
citende awu, bwà kumòna nèmuntu kanà yônsò udi mufwànyìne
kwangata luseke lwà Nzambì, nè kàyì ùtàngila cìdììdì anyì ní
ncinyì cikwàbò to, yêyè ùvwa mwà kushààla ànu buludi nè Dîyì.
Ncyà bushùwà nè yêyè ùvwa bwenzeji kùdì mupròfetà, Yeshààyì.
Nsongààlùmè ewu, mùshindù mwinè wàkamubèneshà Nzambì,
bwalu wàkashààla nè lulamatu ku Dîyì.
30 Mpindyewu tudi tusangana nè mfùmù ewu, kaa, wàkenza bu
beena Kilistò bààbûngì bàà leelù ewu. Pàvwàye ànu mushààle
mudìpwekèshe, dîbà adi Nzambì wàkamubènesha. Kàdi Bible
mmwambè kaaba aka, nè: “Pààkadìbàndishàye.” Pààkapetàye
bintu byônsò mu bukùbi, ke dîbà adi yêyè kulwa mudìbàndìshe
mu yêyè mwinè, nènku dîbà adi ke yêyè awu mu njila wa
dilaluka.
31 Mpindyewu, bìdi nànku, ke mùdìbi leelù ewu, nè—nè
maèkèleezìyà. Bìtu nànku misangu yônsò, bwà nè pàdì bantu
bùùmvwa nè bàkaadi badìkùmbànyìne mu byônsò, kabyèna
bìkèngela bwà kusambilabò kàbìdì to, kabyèna bìkèngela bwà
kwindilabò Nzambì bwà mudimu wàbò wà bwambi awu to.
32 Bu nwênù mwà kumfwìlaku luse bwà cyakwidi eci, ndi
mpetangana nè mufùndi kampàndà, bwà nè ke cìdì cifikishe
bantu bààbûngì bàdì mu matàbuluja à ditùkù dyà ndekeelu
aba, anyì ditàbuluja dyà ditùkù dyà ndekeelu edi, bwà—bwà

kutaayika tupesetupese. Bàmwè bàà kùdìbo kusanganabò nè
bàvwa bambè nè bàvwa bakwàcìke maalà mu cyambilu cyàbò,
nè—nè bàmwè bàà kùdìbo mbenzè bibì. Mbwalu bàdi—bàdi nè
bwenzeji bwà mùshindù awu pa bantu mu mùshindù wà nè
mbabangè kudyùmvwa nè mbakùmbàne mu bôbò biine, bwà nè
ke bukalenge bwàbò bukesè mbwôbù abu, nè bôbò bàdi mwà,
bàdi nè bantu bakwàta mu nzàdì yàbò mu mùshindù wà nè
bàdi mwà kwenza cintu kanà cyônsò cìdìbo baswè kwenza aci,
kàdi bantu kabàyì bàcìmòna to. Kàdi Nzambì ùdi ùcìmòna,
nudi numòna’s, ke Yêyè awu. Ndi mufwànyìne kwamba…
Bu Nebùkàndènèèsà, dîngà ditùkù, wàkapàtuka nè kwamba
nè: “Tàngilààyi nùmonè nè mbukalenge bunène kaayì bûndì
mwibàke,” ke dîbà adi Mwanjèlò wa Mukalenge kumutuutayè.
33 Nènku pàdì mulùme anyì mukàjì, nànsha yêyè mwikàle
mwèpiskòpò anyì kàrdìnalè, anyì cyônsò cìdìye mufwànyìne
kwikala aci, paùdi ubanga kudyùmvwa nè udimudìkùmbànyìne,
dîbà adi mbitàmbe bwîmpè wêwè kubanga kutàbaleela nè
kutàpa ntààlà. Bwalu, Nzambì kààkukulekela uya mùshindù
awu to, bwalu Yêyè kààkwabanyanganakù butùmbì Bwèndè nè
muntu nànsha umwe to. To, mukalenge. Nzambì ùtu wàngata
butùmbi, nkààyendè.
34 Mîngà misangu Nzambì ùdi mwà kubènesha muntu nè
kumupèèsha mudimu mukesè wà bwambi wùdì pàmwǎpa
mutàmbe bwîmpè ndambù kupìta bânà bààbò, anyì kawùyì
mutàmbe bwîmpè to, kàdi ànu cintu kampàndà cishììlàngàne
kakesè nè bânà bààbò. Nènku katancì aka anyì, muntu awu
ùdi ùlwa mubàndìshììbwe, nè cyâdì citàdika, nè, kaa, ekèlekèle,
yêyè’s mmufwànyìne, yêyè’s mmufwànyìne kukuumusha mu
mùsèèsù. Nènku, aci, ke cikondo cîndì ngììtabuuja nè muntu
mmupàtùke ku ciibi, bwaluNzambì kênamwà kukwàtamudimu
nè muntu bu nànku to.
35 Mfùmù ewu, nànsha mùvwàye muntu wa difwànà dyà
Nzambì mwàkadìye amu, wàkadyùmvwa mudìkùmbànyìne.
Wàkadyùmvwa bu nè ùvwa mwà kudyùja yêyè mwinè mu
madìtàmbishi, bwà nè ùvwa ànu mwà kukòòkesha nè kwenza
cyônsò cìvwàye muswè kwenza aci, kàvwa nè cyà kukonka
muntu mukwàbò nànsha umwe to.

Kàdi, vùlukààyi nè, twêtù tudi misangu yônsò ànu mwînshì
mwà Nzambì. Nzambì ke wetù Nzambì.
36 Nènku tudi tusangana nè, yêyè wàkadìbàndisha, nè
yêyè—yêyè wàkadìbàndisha bikolè mu mùshindù wà nè
wàkadyàmbidila nè, bwalu yêyè ùvwa ‘mubènèshììbwe
kùdì Nzambì,’ ùvwa mwà ‘kwangata kaaba kàà mwambi,’
ki kwangatayè mbàbùlà nè kubwelayè bwà kwangata kaaba
kàà mwambi. Kupàtukayè mu mwaba wèndè wà mudimu.
37 Ke cîntù misangu yônsò mwambìle beena Kantu-ku-
byanza bàà Èvànjeelìyò mu Kaabujimà aba nè: “Kanùteecikù

bwà kwikala bayiishi to.” Bayiishi bàkaadi nè lutàtu
lubàkùmbàne ànu bwà kulama cintu aci mu buludi. Nè kàbìdì
biikàle twenza mudimu wà wènza nè luse nè cyôcì aci kàdi
kwangata nangànangà mwena kantu-ku-byanza udi kàyì mene
mubììkìdììbwe ku mudimu awu to nànsha kakesè. Nwamònu’s,
paùdì wenza nànku, udi wela cidya uya dyàmwàmwà dyàmikàlù
yèbè.
38 Nènku udi mufwànyìne kwangata dìleesònà bwà cyôcì eci.
Kùdi bantu bààbûngì kuntu kwàka, nànsha mene mu cyambilu
dilòòlò edi, munkacì mwà kuyiisha, bàvwà kabàyì nè cyà
kwikalakù to, bwalu mbitàmbe kwikala tìkî wa byàkudyà,
anyì bwà kwikala mumanyìke munkacì mwà bantu, anyì—
anyì kwikala nè—nè—nè ndambù mutàmbe udi nendè mukwàbò
muntu awu, anyì kwikala nè ndambù wa butùmbi kùdì muntu
kampàndà udi munkacì mwà kukutuuta cyanza paanyimà,
anyì cintu kampàndà. Nwamònu’s, misangu mikwàbò ùlwa
nsaserdòsè.
39 Yesù wàkamba nè: “Nudi nunyakaja nzùbu yà bakàjì
bakàmbà, nè nujinga myaba mitùmbùke yà disòmbela, nè, bwà
kudileeja, nwenza masambila maleemàlè.” Yêyè nè: “Nwênù’s
nenùpetè ànu dipììshiibwa ditàmbìdìle bwà bwalu abu.”
Nwamònu anyì?
40 Katwèna—katwèna nè cyà, nànsha byà kumòna lufù, kufika
mu mwaba awu to. Tudi misangu yônsò ànu nè cyà kuvùluka
nè Nzambì mmuswè bwà twêtù kwikala badìpwekèshe. Njila wa
dibànda nkupweka. Dìpwekèshe, nènku udi uzanjikiibwa. Kàdi
wêwè mudìzànjìke, neùfike ku dipwekeshiibwa.
41 Tudi tusangana mpindyewu nè muntu ewu wàkateeta bwà
kwangata kaaba kàà mwambi, kàvwàye kàyì mukùmbànyìne
nànsha.
42 Pààbì, Nzambì ùvwa mumubènesha, ùvwa muntu munène.
Ùkaavwa mumanè kukolesha bukalenge bwèndè bwà
kukààndameena matùnga ônsò à pa buloba. Bàvwa bàlwa
nè butùmbi nè bàmupèèshabù, nè mìkòòkò nè bimunà. Nènku
ùvwa nè balami bàà bimunà, nè mvinyò—benji bàà mudimu mu
budimi bwà mvinyò nè, kaa, bintu byônsò. Ùvwa musòmbèle
mu mvwadilu nè ndiilu byà mushinga mukolè, ke pashììshe
kubangayè kuuja makaaya.
43 Tudi tujandula nè nànsha mene èkèleezìyà kampàndà,
èkèleezìyà wa pa kaaba ùdi mwà kwikala mudìpwekèshe
nè kwikala nè—nè kaaba kakesè munkacì mwà kukwàcila
Mukalenge mudimu nè bulelèlà bwà mwoyi; kàdi
bàlekèle bàvwijiibwèku bîmpè ndambù, muntu kampàndà
àbambùlwìshèku bàpetè è—èkèleezìyà kampàndà mulenga,
anyì nebàteetè bwà kumuvwija mwîmpè ndambù kutàmba
wa kwînshì mu disangu awu, nènku dîbà adi disangisha dìdi



10 DÎYÌ DYAKULA

ditwàdija kunyunguluka nè cyâdì citùntumija. Aci, nwamònu’s,
tudi—tudi nè cyà kuvùluka nè, ke cintu cibì ncyôcì aci.
44 Nzambì wàkambila Izàlèèlà nè: “Pawàkadì,
Ngâkakusangana mu budimi, uvwa nè mashi mubidi mujimà,”
nè ngiikàdìlù uvwaye ùsanganyiibwamù awu, “nè pashììshe
pawàkadììshiibwà, nè—nè kulengela, dîbà adi ke…” kukomayè
Nzambì nyimà, nè ku-…kukwàta mudimu wà—wà ndumbà, nè
kubììkila bantu bônsò bwà kumumònabò. Nènku tudi tumòna
nè Nzambì kî mmusànke nè cyôcì aci to nànsha kakesè.
45 Nènku nànsha mene mfùmù munène, wa bukolè wa Izàlèèlà
ewu, pààkateetàye kudìtèèkamu kaaba kàvwàye kàyì nè…kàyì
mulongolwelakù to. Nènku tudi tujandula nè ba—baakwidi aba,
bààkabwela lubilu bwà kumwambila nè: “Awu kî mmwaba wèbè
to. Kwèna nè cyà kwenza nànku to, bwalu Nzambì ùdi nè bantu
balàmbula bwà cyôcì eci.”
46 Kaa, bu mudimu wà bwambi mwà kufikakù ànu pa kaaba
aku, balàmbula ku mudimu’s wè! Bu bantu mwà kumanya nè
diyiisha dyà Èvànjeelìyò kî nkupeta kwà bidimba byàbûngì mu
èkèleezìyà to, kàdi ndidìlàmbula ku—ku kiipàcìlà kàà mudimu,
bwà nè tudi nè cyà kupeta bânà baledììbwe cyàkàbìdì mu
Bukalenge bwà Nzambì. Nànsha bàya mu dìngumba kaayì, anyì
ní ncinyì pa bwalu abu, cìdìku ncyà kupeta ànu bânà baledììbwe
cyàkàbìdì abu.
47 Dîbà adi tudi tujandula nè leelù ewu mbikolè be patùdì
tumòna mwambi ùjuuka kuulu nè cintu cikesè cyà cìkèmesha,
cyà mùshindù kampàndà cìdì Nzambì mutèèke mu mudimu
wèndè wà bwambi. Tudi tusangana ditentula dyà mu musunya
dyà cyôcì aci, bwà nè bantu bashììlèshììlàngàne nebàbwelè
nè bàteeta bwà—bwà kwamba nè cikampàndà cìdi, bàdi nè
cikampàndà, anyì bènza cintu kampàndà cishììlàngàne ndambù.
48 Ndi mumanyèku muntu kampàndà pa buloba leelù ewu,
muntu mulenga, kàbìdì, muntu mwîmpè, muyiishi mulelèlà
wa Dîyì, nènku ndi—ndi mufwànyìne kwamba mwa—mwanèètù
mulelèlà, ndi mfùma ku dyakula nendè matùku mashààle aa.
Nè mmutùngùnùke nè kupeta masaluka, nè mwibàkìle mudimu
wèndè wà bwambi mujimà awu ànu pa masaluka, mpindyewu
bàdi munkacì mwà kubàtiiza bwà Mwoyi wà Cyendèlèèlè nè:
“bantu kabààkufwà to.” Ndi nè bwôwà bwà nè mbakabwela mu
cintu kampànda mwikalàbu kabàyi nè mùshindù wà kupàtuka
to, nwamònu’s, kàdi bwalu aci’s ncyà mashimi.
49 “Muntu udi muledììbwe kùdì mukàjì ngwa matùkù makesè,
nè mûle tèntè nè tunyinganyinga, nè ntàtu.” Nè bàdì nè mwoyi
mbamanyè nè bàdi nè cyà kufwà. Nènku tudi bamanyè nè:
“Mbilongolwela muntu bwà kufwàye musangu wùmwèpelè, nè
paanyimà pàà aci ncilumbulwidi.” Pa nànku, tudi bamanyè nè
tudi nè cyà kufwà.

50 Mêmè ncyêna muswè kusòmbela mu cizùbù cyà kale cyà
beena nsudì mûndì mwikàdìlemù nèmwoyi emu to. Cìdì cìkwàta
dînà dìsaamà dyônsò dìdì dìpìcilamù. Ndi muswè ewu udi
kàyì mwenza nè byanza, mufwìmba kùdì Nzambì, udi—udi
kàyì cikùnyììbwa cisopakaja bu eci nùnku to. Ndi muswè
ewu udi mwenza ku byanza byà Nzambì, mùdì màsaamà nè
mabèèdì nè lufù mapàtùkemù. Mpindyewu, dîbà kanà dyônsò
dìdìYe ùmbììkila adi, ndi—ndi mudìlongòlòle, ku ngâsà wa
Nzambì, ngììtabuuja nè: “Pììkalà ntentà wa pa buloba ewu
mwà kunyanguka, tukààdi nè mukwàbò mwindìle,” bwà twêtù
kubwelamù, mutùdì katùyì mwà kufwàmu kabìdì nànsha.
51 Mmunyì mûdìku mufwànyìne kujinga bwà kwikala nè
mwoyi mu ewu? Bwà mêmè to. Wànyì wùdi…Netùpatukèmu,
nè mêmè ndi nè disànkà bwà bwalu abu. Nè butèyì bwà kale
bwà buntu, bwà twîshì mutùdì basòmbèle emu, butèyì bwà
lufù nè bikwàbò, mùdì ditwà dyà mikèmu nè bìsaamà emu, nè
bukùlàkàje, nè mòna’s, ekèlekèle, nganyì udi muswè kushààla
mu mubidi wà mùshindù awu? Mêmè, ndi nè disànkà dyà nè
kùdi ùlwalwà. Tudi nè mubidi wùdìbo—wùdìbo munkacì mwà
kutùlongolwela, mu Butùmbi. Nènku pàdì ànu mwoyi wùmuka
mu cizubu cyà kale eci, Nyumà wa Cyendèlèèlè wa Nzambì udi
musòmbèle munda emu awu, ùdi wàsa lwendu ùkabwela mu
ntentà udi dyàmwàmwà, nè mwômò amu ùdi ùshààla nè mwoyi
Cyendèlèèlè. Mbwà cinyì butùdì bafwànyìne kujinga cintu cyà
mùshindù ewu? Ekèlekèle! Èyowà’s, mukalenge. Kaa, ndi—ndi
nè disànkà dyàbûngì dyà nè, kùdi, nè kùdi Nzambì Udi muvwijè
bintu byônsò ebi bitòòke tòò.
52 Kàdi tudi tutàngila apa, tudi tumòna nè yìdi ànu
mundìdìmbì cyanàànà, nànsha bìshi. Twêtù tudi mundìdìmbì.
Ndi ntàngila pa cibùmbà cyà ku cyambilu apa, mmòna bantu
bàtentemuka, nè ntàngila pambèlu mu mùsèèsù nè mmòna
balùme nè bakàjì bènda bàtwa eku bàtwa eku. Bàdi nè mwoyi,
kàdi nànsha nànku kacyèna mwà kwikala Mwoyi mulelèlà
to, bwalu mùdi lufù mu wôwù amu. Nènku—nènku Davìdì
wàkamba nè: “Nêmpìcilè mu cibandabanda cyà mundìdìmbì
wà lufù.” Mpindyewu, bìkèngela bukênkè bûngì kampàndà
bwà kwenza mundìdìmbì. Bìkèngela kwìkalè bukênkè bûngì
kampànda. Cyôcì cyônsò ciikàle mîdimà, kacyèna mwà kwenza
mundìdìmbì to. Nwamònu anyì? Bìkèngela kwìkalè bukênkè
bwàbûngì, mu mîdimà amu, bwà kucìvwija mundìdìmbì. Èè,
mpindyewu mbilààdìle ku nè ndwěpì lwà ku nseke ayi lûdì
mweyemène’s.
53 Mêmè mumòne muntu wènda, nsongààlùmè wa
mmwènekelu mulenga, mu bidimu bikesè, tàngilààyi nùmonè
mùdì nsukì yèndè yìtòloka mvyà nè yìpwekelela, makaaya èndè
àkòbama. Nsongààkàjì mulenga kumòna mwimane, nè kwîsù
kwà cijila, nè difwànà dyà Nzambì, nè mwimane ùtùmbisha
Nzambì, kàdi ngààlukila mu bidimu bikesè nè mmusangana nè

makaaya makòbàme, mwambùle bânà bàbìdì anyì bàsàtù. Èè,
ekèlekèle, mwaba awu, bìdi bìleeja nè mu mubidi awu mùdi
lufù. Nànsha wôwò ùmwèka mwîmpè wà bìshi nè nànsha wôwò
ùmwèka mulenga wà bìshi, wùcìdi ànu nè lufù munda mwàwu.
54 Mpindyewu ndi ntàngila nè nku luseke kaayì kùdì nyumà udi
munda amu wèyemena. Yêyè mwikàle misangu yônsò ànu ùleeja
Bukênkè, wàkula bwà Bukênkè, ùyiikila bwà Bukênkè, neàye
nè Bukênkè. Kàdi yêyè mwikàle misangu yônsò ànu ku luseke
lukwàbò, lwà buloba, bintu byà pa buloba, mwikàle nè bwenzeji
bwà kùdì bàà pa buloba, kakwèna cikwàbò cintu to ànu kuya
ku mîdìmà pàdìye ùfwà, mu mîdìmà yà pambèlu ayi. Pa nànku
nudi numòna’s, citùdì aci, tudi nè cyà kuvùluka nè tudi citùdì
eci ànu ku ngâsà wa Nzambì, nènku nànsha umwe wa kutùdì
kêna mwà kudìtàmbisha bwà bwalu abu to. Tudi mwà kwinama
ànu mu dikuukwila nè didìpwekesha, kumpàlà kwà Nzambì, nè
kuMupèèsha butùmbì bwà bwîmpè Bwèndè.
55 Nènku tudi tusangana nè pàcìvwà ànu mfùmù ewu
ùdyùmvwa mùshindù awu, Nzambì wàkamubènesha. Kàdi
pààkafikaye pa kaaba kàà nè kàvwa muswè kushààla mu
dibììkila dyèndè yêyè mwinè to, wàkaswa bwà kwangata
dibììkila dyà cintu kampàndà cikwàbò. Ke kwelayè meeji nè,
bwalu Nzambì ùvwa mumubènèshe, nènku aci cìvwa ànu cîmpè,
ùvwa mwà kwenza nànku.
56 Kàdi mùdìbi byà dibungama’s mwinè mutùdì twenza byôbì
bilèma abi! Mùshindù mwinè, mùshindù ùdìbi bibì’s wè! Wêwè,
kakùyì mpatà to udi nè cyà kwikala nè meeji matòòke. Kwêna
nè cyà, kwêna nè cyà kwenza cintu nànsha cìmwè to ànu
Nzambìmukulombòlekù, nè ùcìjaadika, nè ùcìshìndika, nèwêwè
mumanyè nè Nzambì ngudi mucyênzè.
57 Pa ciibidilu, muntu wa Nzambì, bìkèngela bwà Nzambì
àmulondàkàjà nè àbàkulè muntu mulelèlà wa Nzambì awu. Kî
mbalumyàna bàtù baswè bintu bûngì cyanàànà byà kwenza
naabì bintu bûngibì to, kwêna mwà kumanya cìdìbo bafwànyìne
kwenza naabì to bu bôbò mwà kubìpeta. Nwamònu anyì? Kàdi
pa ciibidiluNzambì ùtu nè cyà kubàkulamuntuWendè, buMôsà,
nè Pôlò, mùshindù awu, bwà kumulondakaja, bwà kupàtula
butùmbi mu nsòmbelu wendè, nè kumushìya mwena bùlokò wa
Nyumà Mwîmpè.
58 Mpindyewu tudi tumòna nè, mfùmù ewu, nè cikwàbò
cintu citùdì tuyiila kaaba aka pa Uzìyà, ncyà nè, pàvwàye
mubììkìdììbwe kuntwaku kùdì muntu uvwa nè bukòòkeshi
bwà kubwela nè mbàbùlà, muntu wa cijila bwà mudimu awu,
pààkamubììkilàye bwà kulekela, wàkamukwàcila ciijì.
59 Kaa, ncintu kaayì—kaayì cyedììbwe mulawu cìvwàci mwà
kwikala’s wè! Pàdì muntu ùteeta kuleeja muntu nè “Wêwè udi
mu cilèma,” nè kumujaadikilacì kuDîyì dyàNzambì nè: “Udimu
cilèma,” nè pashììshe muntu awu, bwalu ùdi ùdyùmvwamu yêyè

mwinè nè neěnzè cìdìye muswè kwenza aci, kàdi kàyì muswè
kukòòkela Dîyì to, pashììshe kukwàtayè ciijì.
60 Nudi numòna cyàkenzekelà mfùmù awu anyì? Nsudì
yàkamupàtuka mumpàlà mwèndè amu pàcìvwàye ànu mu ciijì
cyèndè amu apu. Nsudì yàkakwàta Uzìyà mwîsù, nè baakwidi
nè bakwàbò kucìjingululabò, kàdi kumwelabò pambèlù pàà
ntempèlù, nè kufwàye, mwena nsudì. Nsòmbelu munène
wâkabangaye nendè bîmpèmenemene awu, kujikilayì ku diikala
mwena nsudì, nè mwedììbwe pambèlu, nè ùvwa nè cyà kwikala
musòmbèle mu nzùbu mutàpùlùke pàà nkààyendè, matùkù
èndè ônsò à mwoyi, muntu mwena nsòmbelu uvwa musangu
kampàndà mwenzèjììbwe kùdì Nzambì.
61 Ndimufwànyìne kwamba nùnku, nè kaneemu. Tudi nè bantu
leelù ewu mu budimi bwà bwambi, bansongààlùmè, nè bantu
bashìndàme, nè bantu bakùlàkàjì, bààkatwàdija nè lwendu
lwîmpè, nè badyenzèje, nè biikàle nè bujaadiki bwîmpè kùdì
Nzambì. Kàdi tudi tubàsangana, leelù ewu, kuntu kwàka, banù
bàà maalà à kapyà, nè bacìbùlùke, kuntu kwàka mu mwaba
mukwàbò, kule neetù. Bàmwè bàà kùdìbo mbatwè cìmpìngà,
ànu menemene. Bàmwè bàà kùdìbo mbakwàcìke lukùkà lwà
mfrangà, nè bàmwè bakwàcìke lukùkà lwà bakàjì nè basèlè
bakwàbò bakàjì bàvwà kabàyì bakàjì bààbò to. Nè—nè bintu
byônsò nè bundù bùdìbo batwàle abu, dìngumba nè dìngumba
dyônsò. Twêtù, muntu kênamwà kubììkila mukwèndè nèmmubì
to, bwalu twêtù bônsò tudi bapììle, mu kaabujimà, anyì mu
dìngumba nè dìngumba dyônsò. Tudi basangàne bantu bàà
mùshindù awu, bàvwàku musangu kampàndà nè bwenzeji bwà
kùdì Nzambì nè bapetè bwenzeji bunène kùdì bantu. Kàdi
nànsha nànku pàdìbo ànu bàdyùmvwa badìkùmbànyìne…
62 Pàdì muntu ùfika pa kaaba kàdìye mwà kupeta bwenzeji
bwà Nzambì, bìvwa bìkèngela kudìpwekeshayè, dîbà dyônsò, ku
musangu nè ku musangu.
63 Nènku tudi tusangana nè, mfùmù ewu wàkafwà mu
bundù, mwena nsudì. Pashììshe, yêyè ùvwa dìleesònà kùdì
mupròfetà wa citende awu, dyà nè kàtèèki ditèkemena dyèndè
pa muntu kanà yônsò ewu to, kàdi kutàngila ànu kùdì Nzambì
nkààyendè. Pààkabangàye kutàngila muntu bu cileejilu, muntu
ewu wàkapangila, pèndè mwikàle muntu mwîmpè.
64 Pa nànku ndìleesònà kutùdì, dilòòlò edi, bwà kulama meeji
ètù paNzambì, nànshamuntumwikàlewa bìshi. Ìkalè kàrdìnalè,
nsaserdòsè, mupròfetà, cyônsò cìdìye mufwànyìne kwikala aci,
kêna mwepula ku bilèmà nè—nè ntùpàkànyì to, nè lufù mene,
nè mpèkaatù. Kàdi kùdi Kampàndà Udi nànku, nè mwinè awu
n’Yesù Kilistò; Yêyè ke Yêyè awu.

Ku cyôcì eci, Yeshààyì wàkayiila dìleesònà, Nzambì ùdi
ùtèèka muntu Wendè pa kaaba kèndè.

65 Muntu kêna ne bukenji bwà kujuuka kwamba nè: “Èè,
ndi mufwànyìne kwikala nè nsòmbelu ànu mupeepèle bu
nè mvwa mwambi. Ngèèla meeji nè nêndonge mudimu wà
bwambi. Ngèèla meeji nè nêngěnzè cikampàndà, cikansanga,
anyì cikankènga. Ndi ngììtabuuja nè bu mêmè mwà kutentula
dipà dìdì Nzambì mufìle edi, ndifwànyìne…mvwa mufwànyìne
kwenza tùmpanyè tunène, nè bikwàbò.” Tudi tumòna byà nànku
bûngì cyanàànà leelù ewu.
66 Kàdi paùdì ujandula, Yeshààyì wàkasangana dìleesònà
mwab’ewu, dyà nè Nzambì ùdi ùtèèka muntu Wendè, Yêyè
mwinè. Nzambì ngudi ushikika, nè Yêyè kààkenzakùmuntu ewu
mwakwidi to. Wàkamuvwija mfùmù, nè bìvwa bìkèngela bwà
kushààlayè mfùmù. Kêna nè cyà—nè cyà kuteeta…Yeshààyì
mmuyiilè kaaba aka nè kwêna nè cyà kuteeta kwangata kaaba
kàà muntu mukwàbò to.
67 Pashììshe pààkamònàye nè cilòbò cyèndè cinène aci
cyàkalwa mu bundù ebu nè kupweka nè kufwà, Yeshààyì
wàkadyùmvwa dîbà adi nè pabwîpì nè ditèkemena dyônsò
bwèndè yêyè dìkaavwa diyè, ki kupwekayè ku ntempèlù dîngà
ditùkù bwà kuyiikilanganayè pa bwalu abu nè Mukalenge,
nè kwôkò aku ke kwàkenzekelà cìkèènà-kumòna aci. Ku
ntempèlù, wàkamòna Ewu uvwayè nè cyà kwikala ùtàngila
dîbà dyônsò awu. Mu ntempèlù, yêyè, wàkamòna, mu cìkèènà-
kumòna, Nzambì musòmbe kuulu pa nkwasa wa butùmbi,
mubàndìshììbwe muulu mu Maulu, nè musùmbà Wèndè
wùvwa Nendè. Cìkèènà-kumòna cyàkamònàye, mutùmbùke,
mubàndìshììbwe, nkwasa Wendè wa butùmbì, muulu kule nè
cipaapu cyônsò cyà buloba. Nzambì, s’ki Yêyè awu uvwayè nè
cyà kutàngila, pàvwàye mu cìkèènà-kumòna apu.
68 Nè pashììshe tudi tumòna cyôcì eci nè, Bàselèfìmà bàà
mu Dyulu bàvwa bàbùùka bàtwa kumpàlà nè paanyimà, mu
ntempèlù. Mpindyewu, Bàselàfìmà, mu bulelèlà mwâkù wà
cyena Ebèlù awu ùdi Bwoshi bàà milàmbù. Bwôbò’s ke Bàvwà
bàlàmbula musenga wà kamonya nè mulàmbù awu. Cìdi ànu
mulongo mutùmbùke wà Banjèlò, bàdì—bàdì bàseba njila bwà
ngènzàmpèkààtù, pàcìdìku ànu mulàmbù. Kàdi Bàselèfìmà aba,
nangananga, Bwôshi aba bàvwa nè mudimu wà pabwàwù,
Bààkashààla ànu mu Bwikadi bwà Nzambì. Bàdi bàmwèbàmwè
nè Bakèlùbà, nè Bàvwa ànu mu Bwikadi bwà Nzambì mene.
69 Nènku mupròfetà ewu pààkuumvwàye Nyumà wa Nzambì
pambidi pèndè, nè Yêyè kukàngula mêsù èndè, nudi numòna’s,
yêyè wàkalediibwa menemene bwà kiipàcìlà aku, mu mùshindù
wà nè pààkakàngulàYe mêsù èndè bìvwa bu kumata kuumukila
mwab’ewu bwà kubwela mu buloba mùvwàye ùlòòta amu. Ki
kumònayè Nkwasa wa butùmbi wa Nzambì mubàndìshììbwe
kuulu menemene, nè pashììshe kutàngilayè mu ntempèlù, nè
Bàselèfìmà aba bàvwa bàtwa kumpàlà bààlukila paanyimà,
mu ntempèlù amu, bèèla mbìlà nè: “Wa cijila, wa cijila, wa

cijila, m’Mukalenge Nzambì! Wa cijila, wa cijila, wa cijila,
m’Mukalenge Nzambì!”

70 Dishintuluka kaayìpu’s wè, nè bwenzeji kaayì bùvwà eci nè
cyà kwikala pa mupròfetà wa citende ewu’s wè! Pààkamònàye
dipangila dyà muntu, nè nànsha mùvwàbo bantu bîmpè amu
bàvwa mwà kupangila, kàdi mpindyewu yêyè ùdi ùmòna
Nzambì, nè wàkamòna Bàselèfìmà aba.

71 Nènkumònaayi cibwikilu cyà pabwàcì cìvwàBàselèfìmà aba
naacì. Bàvwa babwikila kùdì mapwâpwà àbìdì kwîsù Kwàbò,
mapwâpwà àbìdì mabwikìle pa makàsà Àbò, nè Bàvwa bàbùùka
nè mapwâpwà àbìdì. Nzambì ùdi yônsò wa cijila. Anjì elààyibì
meeji ku bwalu abu, nànsha mene Banjèlò bìdi bìkèngela bwà
bàbwikilè mpàla Wabò wa cijila, bwà kwimanabò mu Bwikadi
bwà Nzambì.

72 Ndi ndìkonka, mwanèètù wanyì wa balùme, ndi ndìkonka,
mwanèètùwanyì wa bakàjì, bu twêtùmwà kutàngila ku aci’s wè!
Pàdìbi nè, bìdi bìkèngela bwà Banjèlò bàà cijila bàbwikilè mpàla
Yàbò, bwà kwimanabò mu Bwikadi bwà Nzambì, mu kaneemu
kààbûngì nè mu kaneemu’s. Kàdi leelù ewu tudi tusangana
bantu bàdì bàdìbììkila nè mbeena Kilistò, mene, kênàku nè
kaneemu nànsha kakesè bwà Nzambì, anyì bwà Dîyì Dyèndè,
anyì bwà bantu Bèndè, anyì mudimu Wèndè wà bwambi, anyì
cintu nànsha cìmwè to. Nebàbììkilè lwà penyì mu dibììkà dyà
ku lufù’s? Bible mmwambè nè: “Pììkalàbi nè mwakàne ùdi
ùsùngidiibwa nè lutàtù, ngènzàmpèkààtù nè udi kàyì ùneemeka
Nzambì nebàmwènekelè penyì?”

73 Nènku pàvwà, Bàselèfìmà, mulongo wà mutàmbe
kutùmbuka wà Banjèlò, ànu ku Nkwasa wa Ngâsà aku mene,
Bwôshi bàà mulàmbù abu, byàkakèngela bwà kubwikilabò
mpàlà Yàbò yà cijila ayi, bwà kwimana mu Bwikadi Bwèndè,
nènku’s ke Bôbò aba. Nzambì musòmbe pa nkwasa Wendè wa
butùmbi awu, nè Bakèlùbà aba bàpàtuka bàtwa kumpàla bàtwa
paanyimà, bèèla mbìlà mikolè, muunyà nè bufùku nè: “Wa cijila,
wa cijila, wa cijila, m’Mukalenge Nzambì!” Nudi bamanyè cîndì
muswè kwamba aci anyì? Mònaayi’s. Bôbò, mapwâpwà àbìdì,
Bàvwa babwikìle mpàlà Yàbò. Nè bwà cinyì?

74 Tudi tumòna leelù ewu, nè, bwalu bantu bàdi…kabèèna nè
kaneemu kààbûngì to. Nebàlwe mu èkèleezìyà, bantu nebàlwe
mu èkèleezìyà, kàdi—kàdi kwenza mutoyi, nè kuseka, kwakula,
kwelulwila, basòmbe mwaba wùdì Èvànjeelìyò munkacì mwà
kuyiishiibwa, kakùyì kaneemu nànsha kakesè to. Nènku
bàtwìlangana neenù mu mùsèèsù, nè…Kanwèna nutèkemena
kaneemu nànsha kàmwè kùdì bantu to; katwèna nè cyà kwenza
nànku to. Kàdi nànsha nànku bìdi—bìdi bìleeja buneemè bwà
bwena Kilistò bwà kupèèshakù bantu bunêmè nànsha bukesè,
kwamba nè: “Wetwàwu, mwanèètù,” anyì cyônsò cyûdì muswè

aci. Bàmwè bàà kùdìbo bèèla lubìlà nè: “Mwoyi awu, Muyishi!”
Kaa, aci’s ncitàmbe kwikala cyà ciibidilu.
75 Vùlukààyi nè, Yesù wàkamba nè: “Panùdì nwenzela aba,
Mmêmè unùdì nucyènzela. Ewu udi uNgaakidila awu, ùdi
wàkidila Ewu udi muNtùme. Nènku ewu udi uNgaakidila awu,
ùdi ùMwakidila. Nwamònu’s, panùdì nubenzela bôbò apu,Mêmè
ngunùdì bacyěnzèle.”
76 Nè dipanga dyà kaneemu, nudi bamanyè cìdìci anyì? Cìdi…
Kî mbamanyè Bwikadi bwà Nzambì to. Buloba mbulwè bwà
ciibidilu be—be, nè ntèndeleelu mmulwè wa ciipanshì bikolè be,
mumùshindùwà kakùyì kaneemu to, ànumùtùbi misangu yônsò
amu.
77 Tàngilààyi màsàlaayì awu. Tudi mwà kwela meeji, dilòòlò
edi, ncintu kaayì cyà kacìyì lungènyi nè cyà cyènza bwôwà
cìvwàci bwà bàsàlaayì abu kuswìka mu—mukùsu kwîsù
kwà Mukalenge wetù Yesù, bwà kuMwelulwila bu mùvwàye
Mupròfetà nè mufwànyìne kumanya mìnsokòntù yà mu
mwoyi. BààkaMuswìka mu—mukùsù kwîsù, nè kuMushikika
pambèlu mu bulà bwà tubàdì amu, kàdi kwangata dikombo nè
kuMukùmadì ku mutù, nè pashììshe kudìsambulwijangana, nè
kwamba nè: “Ní Udi mupròfetà, enzààku cipròfetà mpindyewu,
ùtwambìle nè nganyì wa kutùdì udi muKutuute mucì awu.”
Nwamònu’s, kakùyì kaneemu nànsha kakesè to. Kabàvwa mwà
kuumvwa bukolè nànsha bùmwè to.
78 Kàdi mukàjì mukesè awu, nè diitabuuja dikùmbàne uvwa
mwà kulenga ku civwàlù Cyèndè awu, wàkapeta majinga èndè.
Nudi numòna’s, bìkèngela twìkalè, bìkèngela twìkalè bamanyè
Bwikadi bwà Nzambì.
79 Byumvwilu bikesè bìtaanu bitùdìmu nè mwoyi ebi, aci’s
nkèètù katùpà kàà buloba kàà nkààyetù. Nwamònu anyì? Kàdi
Nzambì…Mbwena kwamba nè, mbatùpèèshe ànu byôbì ebi
bwà twamòna mwà kupetangana nè cisòmbedi cyètù cyà pa
buloba. Kàdi kùdi byumvwilu bipìte apu, bipaapu bikwàbò.
80 Nè Nzambì ùtu misangu yônsò ànupù. Bu twêtù ànu
mwà kuvùluka aci. “Banjèlò bàà Mukalenge mbaasè citùùdilu
cinyùngùlùkìle aba bàdì bàMucììna.”Mu nzùbu emu, dilòòlò edi,
mmwimàne YesùKilistò. Mu nzùbu emu dilòòlò edi mùdi bilwilu
byà Banjèlò, binunu nè binunu Byàbò badìsangìshe nseke yônsò.
Kanwèna nuBàmòna to, kàdi nudi mwà kuumvwa bwenzeji
Bwàbò, bùnwàmbila nè Bàdi mwab’ewu. Byôbì kabìyì nànku
to, dîbà adi Mifùndu kî nyà cyà bushùwà to. Nènku pììkalà
Mifùndu kayìyì yà cyà bushùwà to, dîbà adi Nzambì kî ngwa
cyà bushùwà nànsha. Bible mmwambè, nè: “Banjèlò bàà Nzambì
mbaasè citùùdilu,” Bôbò kabèèna bùùmuka to, “Bàdi bàshààla
pabwîpì nè aba bàdì bàMucììna.”
81 Yesù wàkamba nè: “Mwaba wônsò wùdì bàbìdì anyì bàsàtù
badìsangìshe mu Dînà Dyànyì, Mêmè nêngììkalè munkacì

mwàbò.” Dîbà adi aci cìdi cìMuvwija mu citùpà citùdì katùyì
mwà kumòna to, mùdì byumvwilu byètù bìtaanu kabìyì bìlenga
to. Yesù Kilistò ùdi kaaba aka, ùdipù. Bu twêtù mwà kumanya
aci’s wè!
82 Nènku, vùlukààyi nè, kî ng’ànu apa nkààyaapù to, kàdi
panùdì nwenda nupweka nè mùsèèsù, mwaba wônsò wunùdì
nusanganyiibwa awu, nwênù bàdì bàmba munùdì beena
kwitabuuja nè nucììna Mukalenge abu, vùlukààyi nè, Banjèlò
bàà Nzambì bàdi bènda bènda neenù mwaba wônsò wunùdì
nusanganyiibwa awu. Bàdi bàtàngila cintu cyônsò cyûdì wenza,
meeji wônsò àdì àkupìcila mu mutù awu, nè Bôbò mbamanyè
byônsò bìdì bìkutàngila. Ki bwà cinyì, tudi nè cyà kwikala
bamanyè aci.
83 Twêtù katùyì bacìmanyè to, dîbà adi udi wenza maalu
mu mùshindù kanà wônsò nàka. Pa nànku bantu misangu
mivulè, leelù ewu, bantu bapìtèpìte bûngì, kî mbatwìshììbwe
bwà Bwikadi bwà Mukalenge Yesù to, ke bwà cinyì (bôbò) tudi
nè bintu bitùdì naabì mpindyewu ebi, bìdì kabìyì bîmpè to.
84 Bu twêtù ànu mwà kwenza mùvwà Davìdì mwambè nè:
“Ndi ntèèka Mukalenge misangu yônsò kumpàlà kwànyì.”
Kaa, mêmè’s ntu munangè aci. “Mukalenge ùdi misangu
yônsò ànu kumpàlà kwànyì. KùyaayàYe, nêndondè. Nè ndi
mutwìshììbwe nè kwônsò kûnyaayà,” mu ngaakwìlù mukwàbò,
Davìdì wàkamba nè: “nè Mukalenge ùyaaya kumpàlà kwànyì.”
85 “Ncyàkukushìya anyì kukulekela to,” mwàkambà Yesù.
“Mònaayi, Ndi neenù misangu yônsò, too nè ku ndekeelu kwà
buloba mene.” Yêyè kêna mwà kutùshìya to. Yêyè ngwâkalaya
bwà kubènga kutùshìya.
86 Ke kiipàcìlà mene kàà masangisha aa nkôkò aku. Ke
kiipàcìlà nkǎkù, bânà bèètù, kàdì kènza nè ndamè mudimu
wànyì wà bwambi pambèlù pàà màngumba, mbwà kuteeta
kufikisha bantu ku dimòna nè Yesù Kilistò ùcìdi ànu nè mwoyi,
nè Yêyè ùdi kaaba aka, kùdì mwena kwitabuuja yônsò, kùdì
dìngumba dyônsò dììkalà mwà kuMwitabuuja adi…anyì bantu
bàdì mu màngumba awu. “Mukalenge ùdi kumpàlà kwànyì,”
mwàkambà Davìdì, “nènku ncyàkunyungishiibwakù to.”
87 Mònaayi mpindyewu, nè mapwâpwà àbìdì Bàvwa naaWù
kwîsù Kwàbò, bwà kwimana mu Bwikadi bwà Nzambì, bwalu’s
ke mwaba wùvwàbo bàsadila awu.
88 Kàdi pììkalàbi bìkèngela bwà Bôbò kubwikila mpàlà Yàbò
yà cijila ayi, bwà kusadila Nzambì, bìvwa bìkèngela bwà
muyiishi kwikalayè muntu wa mùshindù kaayì’s? Mùshindù
mene wùvwàbi bìkèngela bwà twêtù kubwikila mpàlà wetù, mu
bundù’s wè!Mùshindùmene ùdì nsombeluwetù nè cyà kwikala’s
wè! Nzambì ùdi yônsò wa cijila. Tudi nè cyà kuvùluka aci nè
dimanya dyônsò, dîbà dyônsò. Pa kuumusha ngâsà wa Nzambì,

tudi bangènzàmpèkààtù bèètù bàà menemene aba, kàdi Mashi à
Yesù Kilistò àdi àtùkezula ku mpèkaatù.
89 Mpindyewu Bàvwa nè mapwâpwà àbìdì mabwikìle makàsà
Àbò. Aci cìdi cìleeja didìpwekesha.
90 Bu Môsà, Môsà kàvwa mutàmbe kwikala mu didìpwekesha
to too nè pààkatwìlanganàye nè Nzambì mu cipuka cìvwà
cìlàkuka kapyà aci. Kàdi pààkamònàye bulelèlà nè ùvwa
n’Nzambì, nènku bwalu Bukênkè ebu bwàkaakula dîyì dyà
mulayì (Nudi nucyùmvwa anyì?), bàvwa bamanyè nè Môsà ùvwa
mumanyè nè cikondo cìkaavwa pabwîpì bwà disùngidiibwa
edi. Kàdi’s ke Kampàndà mutàmbe-mfùkilu udi upweka ewu,
nè wàmbulula, wàmba nè: “Ndi mvùluka mulayì Wànyì kùdì
Abraham, Izàkà, nè Yakòbò.” Ke Môsà kukopola bisabaata
byèndè, didìpwekesha, cishimikidi cyèndè cijimà. Kukopolayè
bìsàbaatà byèndè.
91 Pôlò, pààkamònàye Mwanjèlò umwèumwè wa Bukênkè awu
kumutù kwèndè, nè kumubììkila nè “Mukalenge,” kupònayè
mu lupwishi lwà buloba. Wàkajingulula. Didìpwekesha nè: “Kî
mmêmè kàbìdì to!”
92 Kabyèna bìkèmesha to mùvwà Yeshààyì mwà kwela lubìlà
nè: “Dyàkabì dyànyì, bwalu ngǎmònu Mukalenge Nzambì wa
bilwilu.” Pèndè, mwikàle mupròfetà!
93 Kàdi nànsha nànku, Pôlò, mwikàlemuntumunène, mumanyi
wa dibàla, kàdi pààkabwelàye mu Bwikadi bwà Nzambì,
wàkadìpwekesha.
94 Nènku pààkabwelà Môsà mu Bwikadi bwà Nzambì,
wàkadìpwekesha. Yêyè ùvwamupròfetà.WàkaneemekaNzambì,
Dîyì adi.
95 Mònaayi nè, Yone Mubàtiiji, pààkiimanà Yone ku mwelelu
wa mâyì paanyimà pàà mumanè kubàtiiza bantu nè kutàngilayè
nè kumòna Bukênkè bùmwèbùmwè abu bùpweka bùfùmina
mu Dyulu, wàkeela lubìlà nè: “Mònaayi Mwânà wa mùkòòkò
wà Nzambì udi umusha mpèkaatù wa bàà pa buloba!” Nènku
pààkadìpwekeshàye, nènku, Yesù kulwa kubwela mu mâyì ku
luseke lwèndè aku.
96 Mpindyewu ke lukonko ndwôlù elu lwàkangeelabo ditùkù
adi. Ndufwànyìne kujuuka mu meeji èbè. Pààkabwelà Yesù
mu mâyì amu, ke Yone kwamba nè: “Mêmè ngudi ukèngela
kubàtijiibwa kûdì Wêwè, kàdi bwà cinyì Wêwè udi ulwa
kûndì’s?”
97 Mpindyewu, mwanèètù mukùlumpè wa ba-Baptistes,
uvwa Docteur Roy Davis, ùvwa nè ciibidilu cyà kundondela.
Yêyè wàkantentekela byanza pààkanjidilàye mu èkèleezìyà
wa ba-Baptistes wa ba-Missionnaires. Yêyè nè: “Billy,
cyàkenzekà ncinyì…” Mêmè kumukonka bwà cyôcì aci.
Yêyè nè: “Cyàkenzekà ncyôcì eci. Udi umòna’s, kacya Yone

kàvwakù mwânjì kubàtijiibwa to, yêyè mwinè, pa nànku Yesù
wàkabàtiiza Yone. Ke pashììshe Yone kukùdimuka è kwalukila,
kubàtiizayè Yesù, bwalu Yesù kàvwa mwà kubàtiiza Yone
kumpàlà kwà Yêyè kubàtijiibwa to.” Èè, mêmè kudyàmbidila
aci cìdi cyùmvwika ànu cîmpè.
98 Kàdi dîngà ditùkù, kùkaadi bidimu bitwè ku bìbìdì
nànku, mu diitu mûmvwà musòmbe amu, Nyumà Mwîmpè
kupweka, Bukênkè abu, nè pashììshe mêmè kumòna cìvwàci,
pààkacìbuululàYe apu.
99 Mpindyewu cìdìci ncyôcì eci. Nwamònu’s, kùvwa bantu
bàbìdì bàà mushinga mutàmbe bunène pa buloba: kùvwa Yone
mupròfetà; kùvwa Yesù Maasìyà awu. Nènku bôbò, bàbìdì, bàà
ku bantu bàvwà nè Mukenji wa ditùkù adi abu, kutwìlanganabo
mpàlà nèmpàlamumâyì amu, pààkatwìlanganamêsù àbò umwe
nè mukwàbò. Nènku Yone, mu didìpwekesha, wàkamba bulelèlà
nè: “Bìdi bìkèngela bwà mêmè kubàtijiibwa kûdì Wêwè, kàdi
bwà cinyì Wêwè udi ulwa kûndì?”
100 Yesù wàkamba nè: “Itàbà bwà bììkalè nànku.”
Ncyà bushùwà. “Kàdi nànku mbitùkùmbànyìne, anyì
mbilààle kutùdì…” Bitùkùmbànyìne mbwena kwamba nè
“mbikùmbàne.” “Mbikùmbàne kutùdì bwà twêtù kukùmbaja
bwakàne bwônsò.” Bwà cinyì? Yesù mwikàle Nzambì; Yone
mwikàle mupròfetà. Nè lùkàsà lwônsò Yesù ùvwa mumanyè
pààkambàYe cyôcì aci apu, nè Yone mwikàle mupròfetà uvwa
Dîyì dìlwila kùdìye awu, ùvwa mumanyè nè yêyè ùvwa mwà
kucyùmvwa. Bwalu, mulàmbù, bilondèshìle mikenji, bìvwa
bìkèngela kusukudiibwawù kumpàlà kwà kufìdiibwawù.
Nènku byàkakèngela bwà Yesù kubàtiijiibwayè kumpàlà kwà
kulambudiibwa. KwambaYè nè: “Itàbà bwà bììkalè nànku
mpindyewu. Ncyà bushùwà. Bwalu nùnku mbitùkùmbànyìne,
mbikùmbàne kutùdì, bwà kukùmbaja bwakàne bwônsò.”
101 Kaa, twîkalapù mwà kwangata aci bu cyena-bwalu bwà
tusunsa tukesè cyanàànà’s wè! Bwà twêtù kumòna leelù ewu,
bu—bu beena kwitabuuja mu Bukênkè mu dîbà ditùdì nè mwoyi
edi, nè mbikùmbàne kutùdì bwà twêtù kukùmbaja bwakàne
bwônsò. Mbikùmbàne bwà èkèleezìyà wa mpenta, bwà twêtù
kukùmbaja bwakàne bwônsò, bu mutùdì babììkìdììbwe kùdì
Nyumà Mwîmpè. Kî mbikùmbàne bwà twêtù kutàpuluka nè
bânà bèètù bakwàbò to. Kî mbikùmbàne bwà twêtù kudìvwija
dìngumba twêtù biinè nè katùyi nè cintu cikwàbò nànsha
cìmwè cyà dyenza nè mwanèètù udi mupetè Nyumà Mwîmpè
mùshindù wùmwèwùmwè wutwàkapetà twêtù awu to. [Katùpà
kàà mukàbà wà mêyì munda mutupù—Muf.] Kî mbikùmbàne
bwètù twêtù to. Patùdì tumòna Nzambì ùkwàta mudimu nè
wènza myandà, nè wènza ànu menemene cyàkambàYe, nènku
ànu nè bwalu muntu awu kî mmuswìkàkàne nè bulongolodi
bwètù to, bwà twêtù kudìtwàla bibì, abi kabyèna mu byôbì to.
Kî mbijaalàme to.

102 Bìvwa bìkèngela bwà twêtù kwikala beena Kilistò. Bìvwa
bìkèngela bwà twêtù kwikala bantu bàà musàngeelu. Bìvwa
bìkèngela bwà twêtù kwikala bantu bàà bacììna Nzambì nè
bantu. Bìvwa bìkèngela bwà twêtù kwolola cyanza luseke
lukwàbò nè kulabulangana ku cyanza nè muntu kanà yônsò
ewu, nè kumwolwela mbùlankètè ku luseke lwèndè lwà bulààlù
aku, yêyè pèndè. Èyowà, bwalu nùnku mbikùmbàne bwà twêtù
kukùmbaja bwakàne bwônsò. Mpindyewu tudi bamanyè nè…
103 Aci’s mbwalu Yêyè nguvwa Mulàmbù awu. Nè Yone ùvwa
mumanyè nànku, bwalu wàkamòna Bukênkè abu pambidi
Pèndè. Nè Yone wàkadìpwekesha, mwikàle muntu mutàmbe
bunène too nè ku dîbà adi. Kàdi pààkamònàye Mukalenge Yesù
munène ewu ùlwa, wàkamba nè: “Bìdi bìkèngela bwà mêmè
kubàtijiibwa kûdì Wêwè.”
104 Kàdi pààkamwambilàYe nè: “Mbikùmbàne bwà twêtù
kukùmbaja bwakàne bwônsò.”
105 Dîbà adi ke Yone kukùdimuka, mumanyè nè, bu musadidi
wa Nzambì, bu mupròfetà, ùvwa nè cyà kuuja Dîyì dyà dîbà
adi, bwalu ùvwa mumanyè nè Aci cìvwa m’Mulàmbù. Ùvwa
ànu ùfùma ku dyamba nànku’s: “Ke Mwânà wa mùkòòkò
wà Nzambì ulwàlwa awu, Mwânà wa mùkòòkò wà mulàmbù
wìkalà mwà kuumusha mpèkaatù yà bàà pa buloba.” Nènku
bìvwa bìkèngela bwà Mwânà wa mùkòòkò kusukudiibwayè mu
cyoweshelu kumpàlà kwà kufìdiibwayè kùdì mwakwidi. Amen.
106 Mbikùmbàne kutùdì bwà twêtù kukùmbaja bwakàne
bwônsò, paùdì wambula Dînà dyà Yesù Kilistò. Mulùme yônsò
anyì mukàjì, udi wangata Dînà dyà Yesù awu, ùmukè ku
mpèkaatù.
107 Ditonda dyètù leelù ewu ndibangè kulwa ànu bu—bu dyà
nè Ncî-mumanyè-ní-ncinyì-to, nshinga kampàndà anyì cintu
kampàndà. Tudi tuya ku binù bwà kusambila disambila dyà
bule bwà tusunsa tùbìdì, nènku tulàndapuka; twenza cintu
kampàndà cyà cibì, twamba nè: “Éyì Mukalenge, Wêwè’s udi
mumanyè nè ncìvwa nè meeji à kwenza nànku to, kàdi,
àlèluuyàh, mêmè ndi mubinge,” utùngunukà ànu nè kuya. To, kî
ng’aci to, mwanèètù.
108 Bìkèngela wìkalè nè kanyinganyinga kàà kùdì Nzambì.
Bìkèngela ùtondè cintu aci. Bìkèngela ùcìlongòlòlè. Kwêna
mwà kucyènza to…Yesù wàkamba nè: “Paùdì uya ku
cyoshelu, uvùlukà nè mwanèènù udi neebè cilumbù, nda kùdìye
dyàmbedi kumpàlà kwà wêwè kulàmbula dipà dyèbè kaaba
aka, nùpungishanganè nè mwanèènù awu.” Nwamònu anyì?
Mbikùmbàne kutùdì, kutùdì twêtù aba, bwà twêtù kukùmbaja
bwakàne bwônsò.
109 Nè nwênù bakàjì bàdì nè nsukì mîpì, mibebula abu,
nudi bamanyè mùdì bwalu anyì? Mbikùmbàne bwà nwênù
kulekela nsukì yènù ayi yìleepa nè kwenza maalu bu inǎbànzà.

Nwênù bàdì bàlwàta tùpùtulù abu; tùvùùlaayi, lwàtaayi nkanzu.
Mbikùmbàne bwà nwênù kwenza maalu bu beena Kilistò, ncyà
bushùwà, bwalu Bible mmwâmbè nè mbibì. Kabìvwa bìkèngela
bwà mukàjì kwenzayè nànku to.
110 Nènwênù balùme bànwanwàmfankà, abi kîmbikùmbàne to.
Nè nwênù balùme bàdì bàlekelà bakàjì bèènù bènza nànku awu
abu, nè pashììshe nwamba munùdì “bânà bàà Nzambì,” muntu
mulùme wetù ewu?
111 Mucìpù munène, munènè wùdì mwenjiibwe ku mushìngà wà
dibàkà nè: “kunanga, kupèèshangana luumù, nè kutùmikila,”
bìkaadi biyè. Mu Àmèrikè emu, mukàjì ke udi mupìcisha
kumpàlà. Èè, mu myaba yônsò mmupìcisha kumpàlà. Bible
mmwâmbè nè ki mùvwàye mwà kwikala nànku.
112 Bàdi bàmba nè bakàjì ke bendeshi bàà màshinyì bàà ntèmà
bàà dikèmà batùdì naabù mu ditùnga emu. Aci’s mmashimi.
Mwanàànyì wa balùme ewu nè mêmè, tutu tukòsolola ditùngà
edi, mpàla nè nyimà, tudi balamè kakàndà kampàndà, nè dîbà
dyônsò dìdìku citùdì tubììkila nè cilèmà cinène kampàndà
cyenzèke mu njila, byôbì nè mmuntu mulùme tudi tucìtèèkela
mwinshì mwà muntu mulùme, nè muntu mukàjì mwinshì mwà
muntu mukàjì. Kàdi mu bilèma binène nkàmà yìsàtù bìvwà
byenzèke mu ditùnga dijimà, kùvwa nkàmà yìbìdì nè makùmi
mwandamukùlù nè cìmwè bijimà byà kùdì bakàjì.
113 Mmunyì mùvwàbo bapetè byàbò bipeta abi’s? Kumilubù yìdì
mifìdììbwemù ayi. Ncyà bushùwà, mpùlushi ayi kayààkukwata
bakàjì bàà mmwènekelu mulenga kumòna abu bôbò bapetè
nombà wa tèlèfonè to. Kabààkubàkwàta to. Bàdi bàbàlekela
bàya, s’ke bwalu abu.
114 Nudi numòna’s, ncilwè buloba bwà mukàjì. Bible ngudi
mwambè nè nebììkalè mùshindù awu. Menemene. Pa nànku
muyiishi mu cyambilu ùdi ànu bu cintu cìmwècìmwè aci, ùdi nè
bwôwà bwà kwamba cintu kampàndà cyà cìcìpììsha’s.
115 Kàdi mbikùmbàne bwà twêtù kukùmbaja bwakàne bwônsò.
Bìkèngela bwà kwambiibwabì mwaba kampàndà. Kwêna
utàngila luumu lwèbè nè dimanyika dyèbè kaaba aka to. Wêwè
udi—wêwè udi mwena bùlokò wa dinanga bwà Èvànjeelìyò wa
Yesù Kilistò, nè mwenzèjììbwe. Wêwè udi mwena bùlokò kùdìYe,
nè kwêna mwà kwamba cîngà cintu to ànu cìdì Nyumà Mwîmpè
wàmba, nè kuyiisha cintu cìdì cyà bushùwà. Cyà bushùwà. Udi
ulwa mwena bùlokò wa dinanga kùdìYe. Dîbà adi kwèna ucyùka
nànsha ciikàle cinyì to, bìdi bìkèngela bwà wêwè kukùmbaja
bwakàne bwônsò. Byàkakèngela bwà mwambi kwambayè aci,
nwênù beena Mpenta aba nangananga, bàdì—bàdì bamanyè
kutàmba—kutàmba kulekela aci cyènzeka mùshindù awu.
116 Mpindyewu mwab’ewu kùkaadi cikondo kampàndà,
muntu munène mwende luumù kulwayè kûndì, kwambayè
nè: “Kwênàku muswè kulekela bakàjì abu kwàbò kwà tàlàlàà

anyì?” Yêyè nè: “Lwâkù apa, ndi muswè kukutentekela byanza
nè kukusambidila, bwà wêwè kuya kumpàlà, nè kutùngunuka
nè kusambidila babèèdì.” Yêyè nè: “Mòna’s, bantu’s bàdi
bàkwangata wêwè bu mupròfetà.”

Mêmè nè: “Kacya ncìtukù mwâmbè nè ndi mupròfetà to.”
117 Yêyè nè: “Kàdi bantu’s bàdi bàkwangata mùshindù awu.”
Yêyè nè: “Bìvwa bìkèngela bwà wêwè kwikala ulongesha bantu
abu mwà kupeta mapà manène à nyumà.”

Mêmè nè: “Ki lutàtù lùdì naalù èkèleezìyà leelù ewu ndwôlò
alu.”
118 Yêyè nè: “Kùyì ubàmbila bwà dikòsà dyà nsukì yàbò to,
nè cikampàndà, cikansanga, cikankènga. Mêmè…” Yêyè nè:
“S’bìvwa bìkèngela bwà wêwè kwikala ulongesha bintu binène,
bitùmbùke abi.”
119 Mêmè kwamba nè: “Mmunyì mûndì mwà kubalongesha
makùmi makolè pàdìbo kabàyì nànsha baswè kuyiila ABC?”
Ncyà bushùwà.
120 Bìkèngela ùbangilè mwaba kampàndà, pa nànku pwekà
kwînshì nèwìbakèwenda ùbànda. Kùteeci kubangila ku lusongo
to; wêwè kùyì nè cishìmikidi nànsha cìmwè to. Nènku’s ke lutàtù
lùdìku leelù ewu ndwôlò alu, bânà bèètù, kabèèna bàngata Eci
to, “Bìdi bìkèngela bwà twêtù kukùmbaja bwakàne bwônsò.”

Mònaayi Banjèlò aba mpindyewu.
121 Nènku Yone Mubàtiiji, Pôlò, bakwàbò bashììlèshììlàngàne,
pààkamònàbo Butùmbì bwà Nzambì abu nè Bukênkè abu,
bààkaBwìnamina. Bôbò, èyowà, bààkaBùtwa mushinga,
bààkaBùneemeka, bwalu bààkadìpwekesha bôbò biinè.
122 Nènku, nànsha Banjèlò aba, bàsadila mu Bwikadi Bwèndè,
bàbwikidija makàsà Àbò nè bàDìbwikidija kwîsù. Kaa,
ekèlekèle! Mpindyewu mònaayi, lùkàsàlùkàsà mpindyewu,
Ùvwa nè mapwâpwà makwàbò àbìdì, nènku, ku wôwò aa, Ùvwa
mwà kuDìtèèka mu mudimu.
123 Mpindyewu mmusadidi mulelèlà kaayìpu’s wè, wa Nzambì,
ùvwa mumanyè, kuleeja mupròfetà mùshindù wùvwà musadidi
Wendèmulongolola nè cyà kwikala. Musadidi mulongolola ùvwa
nè cyà kwikala cinyì? Mpindyewu basadidi bàdi bàtàngila…
Yêyè ùkaavwa mutàngìle mu—muntu pa buloba apa nè
ùmòna nè ndipangila kaayì dyàkenzàye, dîbà adi Nzambì
wàkamuleeja Bukalenge mu Dyulu, nkwasa wa butùmbi. Ki
Yêyè awu wa kutàngila. Dîbà adi kumuleejaYè cìvwà musadidi
mulelèlà nè cyà kwikala, uvwa ukwàta mudimu mu Bwikadi
Bwèndè awu. Nènku ke Bàselèfìmà aba biimàne, dîbà adi,
babwikìle mpàlà Yàbò yà cijila, babwikìle makàsà Àbò, nènku
nè mapwâpwà àbìdì Bààkadìtwa mu mudimu; nè kaneemu
kààbûngì, badìpwekèshe, nè mu mudimu. Amen. Aci cyôcì
kacìyì musadidi mulwàte bilàmbà to, ncyêna mumanyè cìdìci

to; mu kaneemu kààbûngì, mudìpwekèshe, nè mu mudimu. Kaa,
ekèlekèle! Ndi nnwàmbila’s!
124 Bu mukàjì mutekète wa ku ciinà cyà mâyì awu,
pààkajingululàye dipà dyà Nzambì adi, nènku Muntu
uvwa wakula ewu ùvwa m’Maasìyà awu, ncyà bushùwà nè
cyàkamufikisha ku cyenzedi nè lùkàsà lwônsò. Wàkapwà mwoyi
nè mulòndò wèndè wàmâyì awu. Kubwelayè lubilu mu cimenga,
wàmba nè: “Lwâyì, kanùmonààyi Muntu Udi mungambìle bintu
bîndì mwenzè. Kî m’Maasìyà mwinè ewu anyì?” Kaa, mmu
cyenzedi kaayì mwàkadìtwàye’s wè!
125 Peetèlò, pààkaMukwàcilàye ku Dîyì Dyèndè, bu
mutùvwà twakulapù mu dìndà emu, mu bwâtù mwàmwa.
Nukààvwakù bamòne anyì? Pààkangatà Peetèlò Dîyì Dyèndè,
nè kupwekeshayè bukòndò mwômò amu, nè kubàkulayè mu—
mushikì munène wà mishipa, musùmbà wà mishipa awu, nè
lùkàsà lwônsò Peetèlò kushìyayè bukòndò nè kudìtwayè mu
mudimu. Kumpàlà kwà kwenzayè cyôcì aci, wàkapòna panshì
kumpàlà kwà Mukalenge, nè kwamba nè: “Nguumùkìlèku apa,
Éyì Mukalenge, mêmè ndi muntu mubììpe.”
126 Aci cyôcì kacìyì mêyì mene, bu, àkambà Yeshààyì mupròfetà
awu nè: “Dyàkabì dyànyì, bwalu ngǎmònu Mukalenge Nzambì,
pàànyì mwikàle muntu wa mishìkù mibììpe.”
127 Kanwènaayikù numòna cìdì Bwikadi bwà Mukalenge
bwènzela beena kwitabuuja balelèlà aci anyì? Katwèna nànsha
baswè kutonda to; tudi ànu baswè kwamba nè: “Èè, twêtù tudi
beena Mpenta, tudi ba-Baptistes, tudi ba-Presbytériens,” kàdi
tutùngunuka nè kwikala nè mwoyi nànku. Kàdi musadidi
mulelèlà mushùwashùwâlè, mubììkila kùdì Nzambì, ùdi
ùdìpwekesha mu Bwikadi bwà Nzambì. Kêna ùBùdyula
to.
128 Tàngilààyi bàakadyulà Mukalenge Yesù abu, bàvwa
m’Bàfaalèsà, tusùmbusumbu, bôbò ke bàvwà bàMudyùla’s.
129 Kàdi muntu uvwa bulelèlà muswè kwikala musadidi Wendè
awu, wàkadìpwekesha nè kudìtwa mu mudimu. Yesù wàkamba
nè: “NenùNdondè, nè Mêmè nênnùvwijè balòbi bàà bantu.”
Pààkamònàye nè Aci cìvwa bulelèlà Nzambì, wàkadìtwa mu
mudimu.
130 Mpofo uvwa mwondòpììbwe awu, Bible mmwambè nè yêyè
“wàkatangalaja luumù Lwèndè eku nè eku mu ditùngà dijimà
amu.” Wàkadìtwa mu mudimu pààkajandulàye nè Nzambì ùvwa
nè Mwìnyàmpalà pa buloba apa, uvwa mwà kutàbaja mêsù à
mpofo, nè kuya eku nè eku wènda ùfìla bujaadiki, ùpèèsha
Nzambì butùmbi. Ke Bàfaalèsà kumukwàtabò, nè cìvwà nè cyà
kwikala kùdìye, nè ànumûngǎmbìmudìndà emu amu. “Mòna’s,”
mwàkambàye, “ncyêna mwà kuumvwija, kukokangana neenù
pa tèòlòjî to. Kàdi cintu cìmwèpelè cîndì mumanyè ncyà nè,
musangu kampàndà mvwa mpofo, mpindyewu ndi mmòna.”

Wàkadìtwa mu mudimu, cyà bushùwà, bwalu wàkatangalaja
luumù Lwèndè myaba yônsò.

131 Nènku, misangu mikwàbò, pàmwǎpa kwêna mwambi
to, bwà kutangalaja luumù Lwèndè, kàdi nsòmbelu webè
neàtangalajè luumù Lwèndè bu wêwè ànu mwà kwikala nè
nsòmbelu mujaalàme.

132 Bantu bapèlè bàà ku Mpenta abu, musùmbà wà balòbi
awu nè—nè balàmbwishi bàà bitàdì, nè bikwàbò, biikàle
nè midimu mipwekèle. Bààkaya kuntwaku ku mulayì wà
Nzambì, nè bààkindila mu cibambalu cyà kuulu munda mwà
matùkù dikùmi. “Ke dyàkàmwè kulwakù cyonà cìfùmina
mu Dyulu cyenzè bu cipeepèlè cyà cìvuma, cyàkuuja nzùbu
mujimà mùvwàbo basòmbèle amu.” Ke kudìtwabò mu mudimu,
bwalu bàvwa bamòne mulayì wà Nzambì mumwènèshììbwe.
Bààkabàshìndikilawù, mulayì wà Nzambì, nè cyàkabàbweja
mu mudimu. Pààkuujiibwà mulayì Wèndè, cyàkabàtùkija mu
mudimu.

133 Mulundà wanyì, swâyikù ngǎmbè nùnku’s. Citùdì bamòne
mu cidimu cishààle eci anyì bìbìdì, mu Bukalenge bwà
Nzambì, bìvwa bìkèngela bwà kutèèkacì mwena Kilistò yônsò
muledììbwe cyàkàbìdì ewu mu mudimu. Kàdi bwalu bùdìku
mbwà nè, katwèna—katwèna tucìneemeka to, bwà kujingulula
nè n’Nzambì. Tudi—tudi ànu bu bàdì ndambù tukòka ntèmà.
Tutu baswè kumòna tuntu tukesè, nè kufila disaluka kampàndà.
Tudi baswè kudyùmvwa bîmpè. Tudi baswè kwenza bintu
ebi. Kàdi pàkaadìbi bìkafika menemene ku diCìneemeka nè
kuCììtabuuja nè mwoyi wètù wônsò, cìdi cìtùfikisha ku dyenza
dyà mudimu.

134 Èè, pààkatwìlanganà Mwanjèlò nè Màriyà mu dìndà adi mu
njila wa ku ciinà cyà mâyì amu, nè kumwambila nè ùvwa “nè
cyà kupeta Mwânà, kàyì mumanyè mulùme nànsha umwe to,”
cyàkamufikisha ku cyenzedi. Kuyayè lubilu, wènda ùlondela
bantu bônsò nè ùvwa “nè cyà kupeta Mwânà, kàyì mumanyè
muntu nànsha umwe to.” Kàvwa ùcyùka bwà cìvwa bantu
bààmba aci to. Mu bushùwà bwà bwalu yêyè wàkatwìlangana
nè Mwanjèlò wa Nzambì, ke kumutèèkacì mu mudimu. Ùvwa
mumanyè nè Nyumà Mwîmpè ùvwa pambidi pèndè, ùfùka
Mwoyi munda mwèndè.

135 Kaa, bu twêtù ànu mwà kufika ku dyumvwa aci, nè
Nyumà Mwîmpè ùdi pambidi pèètù, munkacì mwà kufùka
diitabuuja munda mwètù, ùteeta bwà kuDìleeja mu mìshindù
mishììlèshììlàngàne nè mapà, bwà kufùka diitabuuja bwà
Èkèleezìyà uyààya mu dyambwibwa. Bìvwa nè cyà kutùbwinka
mu mudimu. Kàdi ndi ndìkonka ní tudi ànu tucyènza mùshindù
wùvwàYe muswè bwà kwikalacì awu, nè kaneemu kààbûngì nè
didìpwekesha dyônsò’s?

136 Dikunji dyà Kapyà mu matùkù à ndekeelu aa bìvwa
bìkèngela kuteekacì èkèleezìyà mujimà mu mudimu, MùDìdi
dishìndìkììbwe’s, bimanyinu byà Dilwa Dyèndè biikàle pabwîpì.
137 Izàlèèlà ùkaadi mwalùkìle mu buloba bwèndè. Yesù
wàkamba nè: “Pàdì mucì wà mfigì wùpatula ntòngà yàwù,
lukongo elu kalwàkupita bintu byônsò ebi kabìyì byûle nànsha.”
Pàdì Izàlèèlà ùpingana mu buloba bwèndè nè ùshààla ditùnga,
lukòngò alu lùvwa mwà kumòna Dilwa dyà Maasìyà.
138 Ngâkapeta kaacikàndàkàndà kàà kùdì laabì kampàndà mu
Pàlèstinà, ditùkù adi, kàvwà kàà kàkèmesha be. Kùdi mwonji
mukesè wà mvinyò, cidimu eci, wùvwà mutòlòke mu Pàlèstinà
wùvwà kawùyì mumònamù munda mwà nkàmà nè nkàmà nè
nkàmà yà bidimu. Nè mbidyànjila kwamba, kùdì beena Yudà nè,
pàdì micì yà mvinyò ayi yìkola cyàkàbìdì, Maasìyà ùdi mu njila
Wendè.
139 Beena meeji bààkafùmìna ku Baabùlòònà kwàka abu, nè
bàvwa bàlongamìtootò, bàvwa balongi bààmabùlùngà àmuulu.
Nènku bu mùvwàbo bàlonga mìtootò, kumònabò mìtootò yìsàtù
eyi myêlemulongo.Mùtootò wàHam, Shemà, nè Yafètà, yìvwàbo
baledììbwe mwînshì mwàyì ayi, myêle mulongo, nè kumanyabò.
Beena kwitabuuja bàà maalu à mamanya abu bàvwa bàtàngila
bifùkììbwà byà mu dyulu, mùshindù wùvwàbi bìtentemuka,
nènku pààkamònàbo mìtootò ayi yìdìtwa mu mulongo pamutù
pàà Yèlusàlèmà. Bwalu, bu nè bàvwa ku Baabùlòònà, bàvwa
batàngìle buludì ku Yèlusàlèmà, batàngìle ku Wesètè, bwà
kucìmònabò. Nènku pààkamònàbo cyôcì aci cìbwela, bàvwa
bamanyè nè pàvwà mìtootò ayi yìdìtwa mu mulongo ewu nè
mukwàbò, Maasìyà awu ùvwa pa buloba. Butùmbi’s wè!
140 Nènku patùdì tumòna Izàlèèlà wàlukila kumbèlu, nè
Nyumà Mwîmpè mwicìkìjììbwe mu maèkèleezìyà, nguumù
yà bukwǎntèndeleelu yà kudìsanga pàmwè, nè Nsangilu wa
Maèkèleezìyà, nè bikwàbò, nè cyena Kàtòlikè cyà cyena Loomò
nè cyena Mishòònyì bìdìsanga pàmwè, Maasìyà neàlwe bwà
kwangata Mukàj’Èndè-musèla.
141 Nènku Nzambì ùdi ùtùma mapà, bwà kuteeta kufùka
diitabuuja kampàndà munda mwètù dììkalà mwà kutùpàtula
mwab’ewu, dîngà ditùkù, kuya mu Dyambwibwa; wòndopa
babèèdì, ùtàbaja mêsù à mpofo, ùbììsha bafwè’s!
142 Bimanyinu binène muulu mu dyulu, Banjèlò bàlwa mu
cisùmbù! Nè beena maalu à mamanya bacìtàngìle, cidyànjila
kwamba ngondo nè ngondo kumpàlà kwà kwenzekacì. Ki cyôcì
aci. S’ki cyôcì aci mu cikàndàkàndà aci. Cyamba ngongo nè
ngondo kumpàlà kwà kwenzekacì’s! Banjèlò Mwandamutekète
kupwekabò, nè kwamba nè: “Dibuulula mu kaabujimà dyà
maalu masokoka à bìtampì bìsambòmbò à Nzambì àvwa
mwà kubuuludiibwa.” Nènku’s ke cyôcì aci ànu menemene
mwàkambàYe, cidyànjila kwamba kumpàlà kwà kwenzekacì.

143 Nè bàdi bàkènzakana, bàsangana bintu byà mìshindù yônsò
byà mmwènekelu wa kabìyì byùmvwika abi, nè bàbìbììkila
nè mbintu bitàmbe-mfùkilu byà mùshindù kampàndà. Bàdi
bàcìbììkila nè tuumàlòngò tùdì tùbùùka, nè bimanyinu bìdì
bìkwàcisha bwôwà mu maulu, nè pa buloba. Bimanyinu,
bimanyinu bìdi bìtùfunkwina nè Dilwa dyàMukalenge Yesù dìdi
pabwîpì.
144 Mpindyewu kaamwonji kakesè kàà mvinyò kàdi kàjuukila
kuulu. Izàlèèlà nditùngà mu dyôdì diinè. Ùdi nè ditùnga
dyèndè sungasunga, dìbèndelà dyèndè sungasunga. Mùtootò wà
kale wà Davìdì wà matumba àsambòmbò awu, dibèndelà dyà
kale menemene pa buloba adi, dìdi dìpeepa cyàkàbìdì, bwà
musangu wà kumpàlà munda mwà bidimu bitwè ku binunu
bìbìdì nè nkàmà yìtaanu. Bàkaadi nè cilwilu cyàbò sungasunga.
Bàkaadi nè yàbò mfranga sungasunga. Bàkaadi pabwîpì nè…
baleejììbwe mu Nations Unies. Bàdi ditùnga, bwà musangu wà
kumpàlà munda mwà bidimu binunu bìbìdì nè nkàmà yìtaanu.
Nènku pàvwàbo munkacì mwà kudìsanga mu…
145 Ndi nè mukàbà wà mêyì wà cyôcì aci, cimfwànyì, tudi
tucìbììkila nè Nkushààle Tusunsa Tùsàtù Kumpàlà Kwà
Mundankùlù. Nènku mu cyôcì aci, bààkakonka beena Yudà
aba, pàvwàbo bàlwa naabò, banunu, bambula paanyimà,
babambùle. Bàdi bàmba nè: “Nudi balwè mu buloba bwènù
bwà kufwà anyì?” “To, tudi tulwa bwà kumòna Maasìyà.”
Amen. Panùdì numòna nkonko ayi, aci’s ke kabala-matùkù kàà
Nzambì nkôkò aku, kàà nè Maasìyà ùdi pabwîpì nè kumwèneka.
Kaa, ekèlekèle!
146 Bìvwa bìkèngela bwà twêtù kwikala badìpwekèshe.
Mùshindù mwinè wùvwàbi bìkèngela bwà twêtù kwikala nè
kaneemu kààbûngì’s wè! Mùshindù mwinè wùvwàbi bìkèngela
bwà twêtù kwikala badìtwe mu mudimu, tuteeta bwà kufikisha
musùùkà wônsò ku disùngidiibwa wutùdìku mwà kusùngila
awu, tutangalaja mamiinu ku dyàbalùme nè ku dyàbakàjì, nè
twenza cyônsò citùdìku pèètù mwà kwenza aci.
147 Kàdi pamutù pàà cyôcì aci, tudi twamba nè: “Butùmbì
kùdì Nzambì, ncyêna ndyùmvwa bwà kuya dilòòlò edi to.
Ngèèla meeji nè, èè, ndi ngèèla meeji nè nênshaalè kumbèlu
bwà kumònaku tudyòmbà twîmpè twà ntèlèvìzìyô dilòòlò edi.
Kùdi disangisha dyà milòmbò, kàdi…” Èkèleezìyà mubùùngidi
wa tulù, wa Laòdìkìyà, mubanji! Kaa, ekèlekèle! S’ki bwalu
mbwôbù abu.

Bìvwa bìkèngela kutùbwejacì mu mudimu.
148 Twêtù, bu mupròfetà awu, tudi bamòne mu didìbàndisha,
màngumba. Tudi tumòna ànu menemene leelù ewu, mu
èkèleezìyà, cyàkenzekà aci, ànu mwàkamònà Yeshààyì amu.
Wàkamòna muntu nànsha mùvwàye mutwa mushinga kùdì
Nzambì, kàdi tudi tumumòna, wàkamumòna ùdìzànjika kàdi

kutuucika kùdì nsudì. Tudi leelù ewu, tudi tumòna cintu
cìmwècìmwè aci, cyà màngumba àdìzanjika nè: “Twêtù ke
musùmbà wà mutàmbe bunène ku yônsò. Tudi nè bidimba
byàbûngì kutàmba bakwàbò bônsò’s.”Didìzànjika, nudi numòna
nsudì yà bupidyà yìbàkwàta, nènku mbiipàcììbwe.
149 Dîbà adi bìvwa bìkèngela bwà twêtù kwikala bindìle
cìkèènà-kumòna cyà mu Dyulu, cììkalà mwà kutùleeja Yesù
Kilistò munkacì mwètù, Dîyì Dyèndè dilaya dyà nè Yêyè ùvwa
mwà kucyènza, èyowà’s, mukalenge, benzèjììbwe kacìyì kùdì
ndongolwelu kampàndà mukwàtakaja kùdì bantu to, kàdi
benzèjììbwe kùdì Nzambì Yêyè mwinè.
150 Tudi tubàsangana, bu Uzìyà, bàjìmija dikwàtà dyàbò ku
Dîyì, bwalu mbaDìshintàkàje nè twìtabààyi, bàteeta kudìvwija
bu Uzìyà wa kale awu, bàteeta kwangata kaaba kàà mudimu
mwela maanyì paanyimà pàà cibùmbà cyà ku cyambilu, kàdi
bàbènga Dîyì dilelèlà dyà Nzambì. Kabèèna nè cyà dyenza
muntwamu to ànu mùvwà Uzìyà kàyi naacì, ku cyoshelu aku,
nè musenga wà kamonya. Muntu udi wamba mùdìye mwena
Kilistò, kàdi mwikàle ùvila bulelèlà bwà Dîyì, kêna nè cyà
dyenza mu cyambilu kutàmba mùvwà naacì Uzìyà nè—nè
mbàbùlà awu to. Muntu uvwa ulàka mukana wàmba mùdìye
mubàtììjììbwe nè Nyumà Mwîmpè, nè mubènèshììbwe kùdì
Nzambì, kàdi ùjuuka nè ùvila Bible awu nè Bulelèlà Bwèndè,
muBùshintàkàje nè twìtabààyi kampàndà anyì cintu kampàndà,
yêyè mmûle tèntè nè nsudì yà mpèkaatù nè bupidyà ànu mùvwà
Uzìyà amu.
151 Yêyè ùvwa muumusha ku mudimu awu, kàdi bàdi bàteeta
bwà kuuja mudimu awu ku mamanya à mu mutù. “Mêmè ndi
Docteur Ph.D., LL.D. Kampàndà.” Nwamònu’s, bàdi bàteeta
kwangata aci nè kwangata dilonga dyà tùlaasà bu dilaabiibwa
dyà Nyumà Mwîmpè. Nudi numòna’s, ki bwà cinyì, muntu
ùdi mwà kwangata Bible awu, nè cilongelu kampàndà cinène
cìdì mwà kumuumvwija nè kumusùnsulula, nè kumwadija
mwab’ewu nè kumukwàtakaja bwà kumufikisha ku dimwèneka
mwîmpè bikolè kûdì. Abi’s mbyà mamanya à mu mutù. Aci’s
mbwalu mmulongè mulongèlemù, bwà matumba aa nè bikwàbò,
mùshindù wà kubìsambakaja.
152 Kàdi lekèlaayi nnwǎmbìlèku cintu kampàndà. Pàdì Nzambì
ùpweka mu Dîyì Dyèndè, Kêna ànu ùdìtèèka pàmwè to,
Ùdi ùDìmwènesha pambèlù pààpa nè ùDìvwija nè mwoyi, ne
ùDìshìndika nè ùDìjaadika nè, m’Bulelèlà. Aci’s mbulelèlà bwà
Dîyì. Aci’s mpàdì Nzambì Yêyè mwinè wàmba.
153 Cìkèènà-kumòna kulengacì mupròfetà awu’s. Kaa, bipeta
byà cìkèènà-kumòna pa yêyè’s! Cyàkafikisha mupròfetà ewu…
154 Mpindyewu, vùlukààyi nè, yêyè ùvwa mwindìle muntu.
Kàdi pààkamònàye cintu kampàndà cilelèlà…Wàkatàngila
nsòmbelu wa muntu wà cijila, wàkamutàngila ùpangila,

wàkamumòna ùpeta nsudì nè kufwà. Nudi nutàngila cintu
cìmwècìmwè aci mu màngumba ènù amu. Nudi numòna kùdì
dyônsò dyà kùdìwu diyè anyì?
155 Mpindyewu nkwaka munène wa bukwǎntèndeleelu ewu.
Èkèleezìyà yêyè kàyì mu nkwaka wa bukwǎntèndeleelu ewu
to, mu cikondo cyà—cyà cìmpicìmpi, èkèleezìyà kabèèna mwà
kukwàta nendè mudimu bu èkèleezìyà to. “Nènku mwambi
nànsha umwe kêna mwà kuyiisha muntu to, neàshipiibwè ku
dyenza nànku. Yêyè mufìle dibènesha kampàndà kùdì bantu,
yêyè mwikàle pambèlu pa nkwaka wa bukwǎntèndeleelu.” Aci’s
mmu mifùndu menemene leelù ewu, kùdì ba-Luthériens; ngǎpù
dînà dyèndè mwoyi. Nwamònu’s, ncyà bushùwà. “Èkèleezìyà
wenù kabèèna mwà kukuukwilamù to; nebàmuvwijè màkàjiinyì
manène.” Mònaayi mùkaadì cimanyinu cyà nyama wa lwonji
munkacì mwà kulwa nè bwenzeji, nè twêtù tudi munkacì
mwà kutàngilakù. Dîbà adi, kaa, s’bìvwa bìkèngela kutèèkacì
èkèleezìyà awu mu mudimu’s. Cyà bushùwà’s, bìvwa bìkèngela
kwikalabì nànku’s.
156 Tàngilààyi bwenzeji bwà cìkèènà-kumòna aci mpindyewu,
cyàkenzelàbu mupròfetà. Cyàkamufikisha…paanyimà pàà
yêyè mumanè kutàngila muntu awu, nè mumòne mùdìci
cìpangila. Wàkamòna Nzambì mufììkìle muntu awu ciijì, nè
muumùke kùdìye, nè mumutuute nè nsudì.
157 Pashììshe kupwekayè ku ntempèlù, bwà kwamba nè:
“Mukalenge Nzambì, ndi mumanyè nè Wêwè udi Nzambì. Nè
mvwa munkacì mwà kutàngila cintu cibì.” Ke pashììshe Nzambì
kumuleeja cìkèènà-kumòna. Nènku kacìyì ànu cìkèènà-kumòna
cyanàànà to, kàdi cìkèènà-kumòna aci cyàkashìndikiibwa;
bwalu, munkacì mwàbò amu mùvwa Baselèfìmà bàbùùka
bàtwa kumpàlà nè paanyimà, nè nànsha dîyì Dyàbò mene
dyàkanyùkushamabwe à nzùbu awu pàvwàwu àdìsanga pàmwè,
makunji èndè awu.
158 Nè pashììshe, nwamònu’s, wàkamòna cintu kampàndà cyà
cilelèlà. Kàdi, nànsha nànku, yêyè ùvwa mupròfetà. Yêyè
ùvwa…Mu—mupròfetà ke udi Dîyì dìlwa kùdìye. Kàdi yêyè
kààkayakù mu cipaapù cipìte cìvwàye ùtàngilakù aci to,
cyèndè cilòbo, Uzìyà, mutàngìle mpaasàtà, mu—muntu munène
awu. Nènku pààkamònàye dipangila mwaba awu, dyà Dîyì,
nè kumòna Dîyì dìtàndisha muntu bwalu ùvwa munkacì
mwà kwangata mudimu wùvwà kawùyì wèndè to, pashììshe
cyàkenzekà ncinyì? Kubàndulukayè, è kumònayè Mukalenge.
159 Nudikù mwà kubadila pankacì pàà milongo anyì? Nudikù
mwà kumòna cîndì ngàmba mpindyewu aci anyì? Mukalenge
Yesù wâkalaya nè: “Ànu mwàkadìbi mu matùkù à Lotà, ki
mwìkalàbi kàbìdì ku dilwa dyà Mwânà wa muntu.” Nzambì
mwinè wâkafùnda Bible awu, wàkamba nè: “Yesù Kilistò ùdi
umwèumwè awu makèèlèlà, leelù, too nè kashidi.” Nè Yêyè

kwamba nè: “Ewu udi ungiitabuuja Mêmè, byenzedi bîNdì
ngènza yêyè neàbyěnzè pèndè.” Nudi bumvwè cîndì muswè
kwamba aci anyì?
160 Dîbà adimuntuwamwoyiwàmeeji matòòke awuwàkamòna
Butùmbì bwà Nzambì, wàkaBùmòna mu cyenzedi. Ke kwelayè
lubìlà lukolè, bu ngènzàmpèkààtù, nè kutondayè yêyè mwinè nè
ùvwa ngènzàmpèkààtù. Kacya kàvwaku mwanjì kumòna cintu
cyà mùshindù awu, cyà bushùwà menemene nànku, kwônsò eku
to. Wàkatonda nè ùvwa ngènzàmpèkààtù.
161 Dîbà adi cyàkenzekà ncinyì? Pààkadìlongololà mupròfetà
bwà kutonda, dîbà adi ke dikezudiibwa dilelèlà kulwadì.
162 Too nè pàdì bantu bàdìlongolola bwà kutonda, kabyèna
bìkèngela bwà kwenza masangisha à dyondopa aa to. Wêwè
mutondè mpèkaatù yèbè, mutondè bupidyà bwèbè, mutondè
bintu byûdì wenza bibì, dîbà adi Nzambì ùdi mwà kwenza
cintu kampàndà. Kàdi pàdìku kakùyì ditonda to, kamwènamwà
kwikala dikezula to.
163 Nènku Yeshààyì mmwenzè ànu wàmba nè: “Dyàkabì dyànyì!
Mêmè ndi muntu wa mishìkù mibììpe, nè ndi musòmbe nè bantu
bàà mishìkù mibììpe.” Pashììshe kulwakù dijtonda, nè, pashììshe
kulwakùMukèlùbà nèKapyà. Nukààvwakù bamòne anyì? Kacya
Nzambì kàtukù mwânjì kukwàta mudimu nè sèmìnêrè bwà
kumukezulayè nendè to. Yêyè kààkakwàtakù mudimu nè—nè
mukàndà wà mikenji bwà kumukezula to. Wàkamukezula ku
Kapyà.
164 Nzambì ùtu misangu yônsò ànu ùkezula basadidi Bèndè,
pàdìYe mudìlongòlòle bwà kubàtèèka mu mudimu, ku Nyumà
Mwîmpè nè Kapyà. Nzambì ùdi ùkezula ku Kapyà; kî nku
mikàndà to, kî nku dilonga dyà tùlaasà, kî nku mmwènenu wa
mamanya à mumutù to, kî nku dìngumba to. Kàdi ku Kapyà kàà
Nyumà Mwîmpè, Nzambì ùdi ùkezula musadidi Wendè.
165 Dîbà adi mònaayi, pashììshe, paanyimà pàà ditonda,
paanyimà pàà dikezula, dîbà adi ke kulwakù mudimu
mumutùma naawù awu. Dîbà adi kùvwa mudimu mumutùma
naawù. Paanyimà pàà mumanè kutonda nè kudìkezula, pàvwa
mpa dîbà adi pààkandamunà Nzambì, Yeshààyì mukezùke awu,
nè kwamba nè: “Ki mêmè ewu, ntùmaaku.” Paanyimà pàà yêyè
mumanè kukezudiibwa, kutonda, mukezula kùdì Kapyà, dîbà
adi Yeshààyì mukezùke awu ùvwa mudìlongòlòle bwà mudimu.
Yêyè ùvwa mudìlongòlòle bwà kwikala cileejilu. Yêyè ùvwa
mudìlongòlòle bwà—bwà kupàtula mwoyi wèndè, bwà bakwàbò
bààmòna mwà kupetela bwenzeji kùdìye.
166 Kàdi pàvwàye kàyì mucìtonde to, pàvwàye kàyì
mukezùdììbwe to, dîbà adi’s ùvwa bwenzeji bwètù bwà bwènza
ànu luse ebu, ànu mùdì muntu wa bènzeja maalu kùdì mfùmù.
167 Mpindyewu yêyè mmukezùdììbwe, mpindyewu mmutonda
nè mukezùdììbwe, nè mubììkìdììbwe nè mutùmììbwe nè mudimu

bwà kwikala mupròfetà. Nènku Nzambì wàkamulekela ùfùnda
Biblemujimà,muMikàndàmakùmi àsambòmbò nè yìsambòmbò
yà Bible, mùdi nshapìtà makùmi àsambòmbò nè yìsambòmbò
yà Yeshààyì. Ùdi ùbangila mu Genèsè; munkacì mwà Mukàndà
kulwakù Yone Mubàtiiji; nè ùbwela buludì mu bukòòkeshi bwà
Bukalenge bwà bidimu cinunu, mu Yeshààyi 65 nè 66, ncyà
bushùwà, Bwàkabuulwibwà. Yêyè ngwâkafùnda cikòsò cijimà
cyà Bible. Bwà cinyì? Bwalu wàkadìpwekesha pààkamònàye
Bwikadi bwà Nzambì.

168 Cyàkenzàye ncinyì? Nè bèndè, paanyimà pàà yêyè mumanè
kwenza nànku, nè wàkadìpwekesha nè wàkakezudiibwa nè
wàkatèèkiibwa ku luseke, nè mukezùdììbwe nè mutùmììbwe nè
mudimu, yêyè wàkafìla bwenzeji pa mìlìyô yà bantu. Mukàndà
wèndè ngwôwò ewu, Mufùndù wà Yeshààyì ngwôwò ewu wùdì
mupèèshe bantu bwenzeji kubangila ànu ku cikondo aci too nè
ku eci. Bwenzeji bwèndè bùdi bwènda bùtùngunuka.

169 Bible mmwâmbè nè: “Byenzedi byàbò bìdi bìbàlonda
bulelèlà.” Ànu mwàkambilà Nyumà Mwîmpè Yone, mu
Bwàkabuulwibwà, anyì mu cisanga cyà Paatèmò nè: “Wêwè
ucìdi nè cyà kwamba cipròfetà kumpàlà kwà bamfùmù nè
matùnga nè bantu.” Mukàndà wà Bwàkabuulwibwà wùcìdi
ànu wàmba cipròfetà. “Mbiikìshe ku midimu yàbò mikolè, kàdi
byenzedi byàbò bìdi bìbàlonda.” Bwenzeji bwàbò bùvwàbo
naabù, buciikàle bubàlonda. Nwamònu anyì? Ncyà bushùwà nè,
mmwômò.

170 Nènku mpindyewu, leelù ewu, tudi tusangana cintu
cìmwècìmwè aci, bwenzeji. Bìkèngela twìkalèku nè bwenzeji.

171 Kumpàlà kwà twêtù kupeta bwenzeji, bìkèngela twìkalè
bamanyè Nzambì, bìkèngela twìkalè bakezùke, bìkèngela
twìkalè badìpwekèshe. Bìdi bìkèngela bwà twêtù kudìpwekesha,
nè kumanya, kutùngunuka ànu nè kudìfwànyikijila nè kumanya
mùshindù ûdì mukesè. Wêwè kwêna cintu to. Mêmè ncyêna cintu
to. Nè nànsha umwe wa kutùdì kêna cintu to, kàdi Yêyè ùdi
byônsò. Yêyè mmukùmbànyìne butùmbì bwônsò, Éyì Mwânà wa
mùkòòkò wà Nzambì. Cìdì cìtùkèngelà nkwalukila ku ntempèlù,
bìdi bìtùkèngela kwalukila ku cyoshelu cyà Nzambì nè kwenza
cyoshelu mu myoyi yètù twêtù, mwaba wutùdìku mwà kudìfìla,
nè pashììshe kumònaMukalenge Nzambì wa bilwilu ùpweka mu
matùkù à ndekeelu aa nè wènza cyàkenzàYe pàvwàYe pànwapa
kumpàlà apu. Dîbà adi neùcyǔmvwè, nè newelè lubìlà nè:
“Dyàkabì dyànyì!”

Dikàlà dyà Kapyà pààkalengàdi mupròfetà,
Dìmuvwija mukezùke ànu nè mwèndè
mwônsò,

Pààkamba Dîyì dyà Nzambì nè: “Wâya kaaba
kèètù nganyì?”

Dîbà adi kwandamunayè nè: “Mfùmù, mmêmè
ewu, ntùmaaku.”

172 Ncyà bushùwà anyì? Tùwǐmbààyi.
Akùlà, Mukalenge wanyì, akùlà, Mukalenge
wanyì,

Akùlà, nè mêmè nêngììkalè mwà kwandamuna
nè lùkàsà…mêmè;

Akùlà, Mukalenge wanyì, akùlà, Mukalenge
wanyì,

Akùlà, nè mêmè nêngàndamunè nè:
“Mukalenge, ntùmaaku.”

Tèèlejààyi, nwênù balundà bàànyì:
Mìlìyô mpindyewu mu mpèkaatù nè bundù ke
kufwàbu eku,

Tèèlejà mwadi wàbò wà dibungama nè
kànjabàlà;

Kolèshàku, mwanèètù, kolèshàku ùye
kabàsùngila;

Andàmùnàku nè lùkàsà lwônsò nè: “Mfùmù,
mmêmè ewu.”

Mpindyewu akùlà, Mukalenge wanyì, akùlà,
Mukalenge wanyì,

Akùlà, nè mêmè nêngììkalè mwà
kuKwandamuna nè lùkàsà lwônsò;

Akùlà, Mukalenge wanyì, akùlà, Mukalenge
wanyì,

Akùlà, nè mêmè nêngàndamunè nè:
“Mukalenge, ntùmaaku.”

173 Nudi baMunangè anyì? Twìnyikààyi mitù yètù mpindyewu,
ànu bwà katancì cyanàànà, nè tùwimbìlaayi mu matàma.

…dikàlà dyà Kapyà dyàkalengà mupròfetà,
174 Tùwimbìlaayi mu matàma mpindyewu.

Dìmuvwija mukezùke ànu nè mwèndè
mwônsò,

Pààkamba Dîyì dyà Nzambì nè: “Wâya kaaba
kèètù nganyì?”

Dîbà adi kwandamunayè nè: “Mfùmù, mmêmè
ewu, ntùmààku.”

Akùlà, Mukalenge wanyì, akùlà, Mukalenge
wanyì,

Akùlà, nè mêmè nêngììkalè mwà
kuKwandamuna nè lùkàsà lwônsò;

Akùlà, Mukalenge wanyì, akùlà, Mukalenge
wanyì,

Akùlà, nè mêmè nêngàndamunè nè:
“Mukalenge, ntùmaaku.”

175 Taatù wa mu Dyulu, tudi bindìle dikezudiibwa ku bupidyà
bwônsò, bwalu mu bulelèlà mìlìyô yìdi munkacì mwà kufwà
mpindyewu mu mpèkaatù nè mu bundù. Mukalenge, bìdi nè
dikwàcisha kaayì, bwà—bwà twêtù kujìkula, katùyì nè citùdì
tujìkula nè tudi naacì aci? Bìdi nè dikwacisha kaayì kutùdì
bwà kuteeta kudìfwànyikijila nè mamanya ètù à mu mutù nè
cintu kampàndà ncyenzèke, pèètù bamanyè nè kî ncyenzèke to?
TaatùwetùwamuDyulu, tudi tulòmba bwàWêwè kutùkezulakù
mpindyewu ku bupidyà bwètù bwônsò, nè bintu byètù byônsò
byà musunya byà mu nsòmbelu, bwà twamònakù mwà kwikala
bakezùke ku Mashi à Mukalenge Yesù.
176 Kasùmbù aka mu Chicago emu, ku cìkèènà-kumòna aci mu
dìndà adi, Mukalenge, ndi mumanyè nè kùdi citùpà cyà Mukàjì-
musèla awu ciindìle kaaba aka, nè ncyêna ànu mumanyè mwà
kucìbàkula to, Mukalenge. Ndi ànu mmyamina mamiinu mwaba
wônsò wûndì mwà kufùdisha awu. Ndi ndòmba, Nzambì, kwôkò
bantu kaaba aka, dilòòlò edi, bàdì—bàdì kabàyì—bàdì kabàyì
bapetè dilabula edi, mu mùshindù wà nè kacya kabàtukù banjì
kwikala nè bamòne Bukalenge bulelèlà bwà Nzambì munkacì
mwà kumwèneshiibwa to, kacya kabàtukù banji kuumvwa
bipeta byàcì to, nè kumòna nsòmbelu yàbò yìpetangana nè Dîyì
dyônsò, nè kukùmbana, nè bikwàbò; Mukalenge, enzàku dilòòlò
edi bwà edi dììkalè dilòòlò dyàcyènzabò. Enzàku nànku, Taatù.
Tudi tulòmba nùnku mu Dînà dyà Yesù. Amen.
177 Mpindyewu nè kaneemu kônsò. Ndi—ndi mutwìshììbwe nè
nudi bammanyè bîmpè bikùmbàne, anyì ndi ntèkemena nè
nudi bammanyè. Mêmè ncyêna mukoleshi wa maalu to. Byôbì
nànku, ncyêna—ncyêna mucìmanyè to. Nè ncyêna ngììtabuuja
nè Nzambì ùtu ùtwa bakoleshi bàà maalu mushinga to. Bidimu
byônsò ebi, nè mu budimi bwà bwambi, kùvwa kufwànyìne
kwikala cintu kampàndà cyenzèke. Mêmè ndi mwanèènù.
Kàdi ndi—ndi bulelèlà ngììtabuuja nè mwoyi wànyì wônsò
nè…Mpindyewu ncyêna mwà kwamba nè Mukalenge ngudi
mungambìle to, kàdi ndi ngììtabuuja nè lukòngò lùdì nè mwoyi
mpindyewu elu nelùmonè Dyambwibwa adi. Ke mùkaadìbi
pabwîpì, ngèèla meeji. Ncyêna mwà kumòna cintu cikwàbò
nànsha cìmwè cìlwa to. Nwamònu’s, byônsò bikaadi bimanè
kuya buludi too nè pa kaaba kààbì.
178 Nudi bavùlùke cintu cyà ndekeelu cyàkenzekà kumpàlà kwà
Sodomà kwoshiibwayè anyì? Mukalenge wàkamwèneshiibwa
mu mubidi wà buntu. Mpindyewu, Yêyè ùvwa Muntu. Wàkadyà
munyììnyi nè Wàkanwà mabèèlè à ngombe, nè wàkadyà dyâmpà
dyà bukula bwàmatalà, nè kudyà kânà kàà ngombe, nè kwimana
mwaba awu nè kudyà. Kàdi nànsha nànku Abraham, uvwa
wakula Nendè awu, wàkamba nè ùvwa “Nzambì wa Bukolè
bwônsò.” Mu mubidi wà buntu anyì? Èyowà. Ùvwa ùleeja
cileejilu cyà cìvwàYe nè cyà kwenzamumatùkù à ndekeelu. Yesù
wàkaleedilakù.

179 Kàdi tàngilààyi mudimu wà bwambi wàkenzàYe awu.
Cintu cyà kumpàlà, Wàkaleedila ku mulayì Wèndè. Hum!
Nudi numòna luseke lwà tèòlòjî wacì anyì? Nwamònu’s,
Yêyè wàkamba nè: “Ndi mukwenzèle mulayì, nè mpindyewu
ndi mwab’ewu bwà kuwùshìndika.” Nènku mpindyewu
mùshindù mwinè wutùdì bamanyè nè mulayì awu wùdi…
Tàngilààyi aci. Bàvwa bindìle. Pabwîpì menemene nè kapyà
kumatakù, Abraham nè Sarah bàvwa bindìle mwânà mulaya.
Nzambì wàkamweneka mu mubidi wà buntu nè wàkenza
bimanyinu kumpàlà kwàbò, byàkaleedilà Yesù nè necììkalè
cintu cìmwècìmwè aci ku Dilwa Dyèndè, cyà nè Yêyè Mwânà
mulaya awu. Nè tudi bamòne aci mpindyewu bwà, twenda tuya,
ku bidimu dikùmi nè bìtaanu.
180 Kàdi nànsha nànku èkèleezìyà ùdi ànu wènda ùtàmba
kubììpa. Kabyèna bìkèmesha to, mutùdì bulelèlà mwà kumòna
nè tudi mu Cikondo cyà Laòdìkìyà.
181 Mpindyewu Nyumà Mwîmpè ùdi kaaba aka. Kùdi mwà
kwikala bakwàbò mwab’ewu…Tudi, tudi, tudi nè, tudi—tudi
basambìdìle babèèdì, kàdi ndi ngènza dibììkila dyà ku cyoshelu.
Ndi ngènza dibììkila dyà ku cyoshelu kùdì beena kwitabuuja
bônsò nè aba bàtù kacya kabàyikù banjì kujìkula diitabuuja
patòòke to. Ndi nkulòmba bwà wêwè kuya naanyì ku ntempèlù
wa Nzambì, udi munda mwèbè awu. Bwà kuya mu kazùbu kàà
ditondela kàà mu mwoyi wèbè, nè kwamba nè: “Mukalenge
Nzambì, nkezùlèku. Nènku tùmakù Mwanjèlò, nè dikàlà dyà
Kapyà, nè—nè umùshàku mu mêmè emu bupidyà bwônsò, bwà
dilòòlò edi ngaamòna mwà kujingulula Bwikadi bwà Nzambì,
bumwàkenza Yeshààyìmupròfetà pààkamulengaMwanjèlò awu
apu.”Ndimuswè bwà nwênù kwenza nànku, nè kwikala nèmeeji
matòòke à menemene.
182 Nènku mpindyewu tudi nè mulayì bwà cikondo eci. Kî
mbatùlayè mushikì munène wà tèòlòjî to. Mbatùlayè…
183 Tàngilààyi, beena—beena Ebèlù bàvwa nè bidimu binunu
bìbìdì byà tèòlòjî, kàdi bàvwa nè cimanyinu cibàpèèsha kumpàlà
kwà kubùtudiibwabò. Lotà nè bakwàbò bàvwa nè cimanyinu
cikwàbò cibàpèèsha. Bààkamòna cimanyinu cìmwècìmwè aci.
Nè mpindyewu bu Nzambì mwà kulekela bantu…Pàvwà
Yesù kaaba aka, Yêyè wàkenzela beena Ebèlù abu cimanyinu
cìmwècìmwè aci, Wàkacyènzela beena Sàmaalèyà, kàdi kî mbàà
Bisàmbà byà bendè to.
184 Mpindyewu eci ke ndekeelu wa Cikondo cyà bàà Bisàmbà
byà bendè, ànu mwàkadìbi musangu awu bwà cikondo cyàbò.
Èkèleezìyà wa bàà Bisàmbà byà bendè ùdi munkacì mwà
kubììkidiibwa. Mpindyewu, Nzambì kêna mwà kushintulula
ndongamu Wendè to, bwalu Yêyè kêna nè mikàlù to, nè Yêyè
mmupwàngàne, mwikàle myaba yônsò, mumanyè byônsò, wa
bukolè bwônsò, nè kàyì mikàlu. Yêyè kàyì nànku to, Yêyè

kî n’Nzambì to. Pa nànku, nudi numòna’s, bìkèngela Ěnzè
cintu cìmwècìmwè cyàkenzàYe musangu awu aci. Ke bwà
cinyì bàvwa bamanyè mu lukòngò nè lukòngò lwônsò nè
Yêyè wàkaDìmwènesha, bìvwa mùshindù wùmwèwùmwè awu,
bamanyè nè Yêyè ùdi umwèumwè awu.
185 Mpindyewu, bu nè Yesù Kilistò ùvwa mwimàne kaaba aka,
dilòòlò edi, pa cibùmbà cyà ku cyambilu eci, bu Yêyè mwimàne
apa, cintu cìmwèpelè cìvwàYe mwà kwenza aci, ncifwànyìne
kwikala cintu cìmwècìmwè cyàkenzàYe pàvwàYe kuntwaku apu,
bwà kufikisha bantu ku dyumvwa nè Yêyè ùvwa Mwânà wa
Nzambì.
186 Mpindyewu Yêyè ùdi kaaba aka. Yêyè mmulayè bwà kwikala
kaaba aka, nènku mpindyewu mùshindù wùmwèpelè wùdìYekù
mwà kukwàta mudimu nku mulayì Wèndè. “Mêmè ndi Mwonji
wà mvinyò; nwênù nudi matàmbà.” Nènku matàmbà àdi àfìla
bujaadiki bwà nè mwoyi wùdi wùfùmina ku mwonji wà mvinyò,
cyanàànà kaèna nè mwoyi munda mwàwù to. Kàdi wôwù
màpèèsha dikàndà kùdì mwoyi, wùdi nè mwoyi wùmwèwùmwè
wùvwà naawù mwonji wà mvinyò awu. Ùdi—ùdi mwenzèjììbwe
wôwù mwinè, anyì musàkììbwe wôwù mwinè bwà kubànda mu
ditàmbà.
187 Mpindyewu ikàlaayi nè kaneemu bwà katancì kakesè.
Nènku Nzambì wa mu Dyulu ànkwàcìshèku, bwà nè, nwênù
pa diyiisha dîndì muyiishè edi, bwà nè pàvwà…Yeshààyì,
mwena kwitabuuja awu, pààkafikàye pa kaaba kàà nè
wàkamòna dipangila dyà muntu wâkateeta bwà kuleeja
mpàla wa Nzambì awu, pashììshe kumònayè Nzambì ùpweka,
nè bulelèlà bwà bwalu, dîbà adi kwelayè lubìlà nè: “Dyàkabì
dyànyì!” Bwalu, Nzambì ùvwa mwenze mulayì mùshindù awu.
Wàkawènzela lukòngò nè lukòngò lwônsò. Yêyè ùdi munkacì
mwà kutwènzelawù, mu lukòngò lwètù elu. Tudi tumòna bintu
byônsò ànu menemene mu bulongàme bwà Dilwa Dyèndè.
188 Mpindyewu nudi nwitabuuja nè Yêyè ùdi kaaba aka anyì?
Mpindyewu Yêyè ànkwàcìshèku.
189 Nènku ndi muswè kumanya bûngì bwà babèèdì bàdì
kuntwaku, elààyi byanza byènù muulu. Ikàlaayi nè diitabuuja.
Nènku mpindyewu ndi nnùlòmba bwà nwênù kwangata
Mufùndu ewu, Ebèlù, nè: “Yêyè ùdi Mwakwidi Munène wa
dijìkula dyètù, nè Ùdi mwà kulengiibwa kùdì dyumvwa dyà
mateketa ètù.”
190 Mpindyewu sambìlà nè: “Nzambì, swâkù nKulengè. Nè
pashììshe Wêwè, bwà kwandamuna, akwìla kùdì Mwanèètù
Branham, bu muWàkaakwila ku Mwan’Èbè mulelèlà awu amu.
Yêyè ùdi ànu mwânà mutèèka, bu mûndì emu. Kàdi Wêwè
wâkalaya nè mu matùkù à ndekeelu aa Wêwè neùcyěnzè.
Mpindyewu, Mukalenge, enzàku mmonè cintu kampàndà cyà
cilelèlà.” Nènku wêwè sambìlà.

191 Nzambì wa mu Dyulu, pa nshìndameenu wa mwoyi wànyì
mupòngolola mu Chicago nè mwabawônsò wûndì nya awu, Yêyè
àcìshìndikèku nè cìdi nànku.
192 Muntu mulùme udi ufùma ku dijuuka paanyimà pààpa
mu nkwasa wendè, yêyè’s mmuntu munène, musòmbe ànu
buludìludì naanyì mwab’ewu, udi mwele byanza byèndè muulu
awu. To, udi paanyimà awu, nè mutèèlù mutòòke. Kî ng’wêwè
nkààyeebè menemene to, kàdi udi usambidila muntu mukwàbò.
Mmwambi kampàndà. Udi witabuuja nè ndi mwà kukwambila
cìdì cìmutàcisha anyì? Ùdi nè dìsaamà dyà mwoyi. Aci cyôcì cyà
bushùwà, nyungìshà cyanza cyèbè. Itàbùùjà mpindyewu bwèndè
yêyè.
193 Bu wêwè ànu mwà kucììtabuuja’s! Kàdi bìkèngela
ùcǐtàbùùjè. Wêwè kùyì mucǐtàbùùje to, kacyàkukùmbanakù to.
Muntu awu mu meeji matòòke.
194 Mwab’ewu, mwab’ewu, muntu mukàjì nyêyè ewu musòmbe
ànu lwà kwînshì eku ku ndekeelu eku, mukàjì mwibîdì lwà mu
mulongo mwibîdì emu, ànu mwab’ewu. Ùdi ùsaama dila dinène.
Nkîshi mu dila dyèndè dinène amu. Inǎbànzà mutekète udi ku
ndekeelu aku awu, mwenze bu udi nè mvya ku mutù, juukila
kuulu bwà bantu bààmòna mwà kukumòna. Èyowà’s, s’ki wêwè
awu. Aci’s mbulelèlà. Nkîshi mu dila dinène, nènku udi kàbìdì
nè bikwàbò bintu bibì, ntàtumikòdyàkàne. Aci ní ncyà bushùwà,
elà cyanza cyèbè muulu.
195 Mpindyewu mmulenge nganyì? Kî mmêmè to. MmuMulenge
Yêyè. Yesù Kilistò ùdi umwèumwè awu makèèlèlà, leelù, too nè
kashidi.
196 Inǎbànzà nyêyè ewu musòmbe lwà paanyimà apa. Ùdi nè
lutàtù, lùkungula mumutù wèndè, nè mijilu mitàndàbàle, lutàtu
lukòdyàkàne. Màndàmù Pfeiffer, udi witabuuja nè mwoyi wèbè
wônsò. Juukìlà kuulu. Ncyêna mukumanyè to, kàdi Yesù Kilistò
ùdi ùkupèèsha dijinga dyèbè. Ncìtukù mwanjì kumumòna to
kacya bàndela; yêyèmmwenyi kûndì. Nedǐmànè. Kùtàcishimeeji
to. Diitabuuja dyèbè dyàkwondòpù.
197 Udi witabuuja anyì? Kwènakù umòna nè cyôcì aci ke
cyàkalayàYe anyì?
198 Muntu udi musòmbèle lwà paanyimà pààpa awu. Mwaba
awu, kanwènakù numòna Bukênkè abu anyì? Ùdi bibì be.
Ùvwa nè cyûjà cyà kansêrè pa muminu wèndè. Mmupìcìle
ku dipandiibwa; ngàngàbukà kêna ùmupèèsha ditèkemena
dyàbûngì bwà bwalu abu to. Udi witabuuja nè Nzambì
neàkusàngàjè anyì? Udi ucììtaba anyì, Mukalenge Stonelake?
Udi witabuuja nè mwoyi wèbè wônsò anyì? Èyo, juukìlà kuulu,
Yesù Kilistò neàkusàngàjè.

“Bu wêwè mwà kwitabuuja’s!”

199 Inǎbànzà udi mulààdika apa pa kalààlù kàà dibùnya aka.
Mu bushùwà bwà bwalu, kwêna nè kartà kàà disambila to, cintu
bu nànku kacyenàku mpindyewu to. Udi mucìbùkìle panshì.
Udi witabuuja nè eci m’Bulelèlà anyì? Udi witabuuja nè cyûdì
mutèèlèje dilòòlò edi aci m’Bulelèlà anyì? Wêwè mulààla mwaba
awu, neùfwe. Kàdi Yesù Kilistò ùdi mwà kwondopa muntu
mucìbùlùkìle panshì. Udi witabuuja nè Yêyè neàcyěnzè anyì?
Wêwè mwà kucììtabuuja nè mwà kucììtaba, dîbà adi udi mwà
kupàtuka mu kalààlù kàà dibùnya aku nè kwalukila kumbèlu,
mu Dînà dyà Yesù Kilistò, nè kusàngajiibwa.
200 Ke yêyè ùlwàlwa awu, ùjuuka ùpàtukamù.Muntu kampàndà
àmwambùlwìshàku kakesè mwab’awu mpindyewu, yêyè’s
mmucìbùkìle panshì. Muntu kampàndà…Ke yêyè udi udìlwila
nkààyendè wàwa, mujuuke mu nkwasa, musàngàle, mu Dînà
dyà Yesù Kilistò.
201 Nudi nwitabuuja nè mwoyi wènù wônsò anyì? [Disangisha
dìdi dìcyònkomoka—Muf.] Nànku juukìlaayi kuulu nè…
202 Kimukàjìmucìbùkìle panshì ulwàlwa ewuwènda ùpìcilamu
batèèleji amu’s!…?…

Akùlà, Mukalenge wanyì…(Elà maanyì.)
Nudi nwitabuuja nè mwoyi wènù wônsò anyì?

203 Ki muntu mulùme mukwàbò wàwa, uvwa mucìbùkìle
panshì, mupàtùke mu kalààlù kàà dibùnya; mujùùke mu kalààlù
kàà dibùnya, ùtùmbisha Nzambì’s!

Nudi nwitabuuja anyì?
204 Mukwàbò ùdi penyì? Tulààlù twà dibùnya twônsò tùdi
munda mutupù, bintu byônsò! Bantu bônsò mbajuukìle kuulu,
bàtùmbisha Nzambì’s!

Dikàlà dyà Kapyà pààkalengàdi mupròfetà’s!
205 Kùdi mukàjì mutekète mucìbùkìle panshì wènda ùbànda pa
cibùmbà cyà ku cyambilu’s! Butùmbi bwìkalè kùdì Nzambì’s wè!
Mupèèshè butùmbì nè ditùmbisha’s wè!
206 Mukwàbò muntu mulùme nyêyè ulwàlwa pa cibùmbà cyà ku
cyambilu ewu. Mutàngilaayi mùdìye wènda ùbànda bibàndilu
abi’s, Mwanèètù Fitch.
207 Tùpeeshààyi Nzambì butùmbi. Elààyi byanza byènù muulu
nè peeshààyi Nzambì butùmbi. 

Dîyì dya bwena­cintu

Makenji ônsò tudi badilaminyine. Mukanda ewu udi mwa kutuuciibwa
pa mabeji ne cyamu cya kwebe kumbelu bwa mudimu webe wêwè anyi
bwa kupeeshangana, kabiyi bya mfranga to, bu cintu cya kutangalaja
naaci Evanjeeliyo wa Yesu Kilisto. Mukanda ewu kawenaku mwa
kusumbishiibwa, kuvudijiibwa bya bipitepite, kwediibwa mu cibànzà
cya lùntàndalà, kulamiibwa mu cikàlwîlà, kukudimunyiibwa mu
myakulu mikwabo, anyi kulombesha naawu mpetu kakuyi mukanda
wa cishimbi­dîyì wa dikwanyishila mukufundila kudi Voice Of God
Recordings® nansha.
Bwa kumanya maalu makwabo anyi kupeta bîngà bintu bitudi naabi,
anyisha webeje:

